
Giriş
Mövzunun aktuallığı. Azərbaycan ərazilərində qədim dövrlərdən etibarən dövlətçilik ənənələri mövcud olmuş və tədricən inkişaf etmişdir. Azərbaycanın dövlət müstəqilliyi yenidən bərpa edildikdən sonra isə onun dövlət və hüquq tarixinin öyrənilməsi daha böyük əhəmiyyət kəsb etmişdir. Qədim zamanlardan etibarən Azərbaycan ərazisində mövcud olmuş hüquq sisteminin, hüquqi abidələrin zənginliyi, dünyanın qabaqcıl hüquq idarəçiliyi sisteminə malik olması onun dövlət və hüquq tarixinin də öyrənilməsini böyük zərurətə çevirmişdir. Bu baxımdan son zamanlaradək dünyanın ən böyük hüquq sistemlərindən olan və indidə bir çox ölkədə hələ də əsas hüquq sistemi kimi çıxış edən müsəlman hüquq sisteminin  Azərbaycan ərazisində yaranması və inkişafını, xüsusilə də X-XII əsrlərdə onun Azərbaycanın dövlət və hüquq sisteminin əsasını  təşkil etməsi baxımından mühüm əhəmiyyətə malikdir. Eyni zamanda X-XII əsrlərdə Azərbaycanda yeni dövlətlərin yaranması və müstəqil dövlətlər tərəfindən əvvəlki hüquq sistemlərinin inkişaf etdirilərək milli xüsusiyyətlər qazanması, dövlətçiliyin və hüququn intibah dövrü yaşaması bu dövrün dövlət və hüquq tarixinin öyrənilməsini vacib edən amillərdəndir.
X-XII əsrin dövlətçilik ənənələrinin, hüququnun inkişaf xüsusiyyətlərinin öyrənilməsinin, həmçinin, müasir Azərbaycan dövlətinin keçdiyi inkişaf yolunun anlaşılmasında da əhəmiyyəti böyükdür. Çünki, Azərbaycanın dövlətçilik ənənələrinin yenidən yaranaraq möhkəmlənməsi və tarix boyu bir çox işğallara baxmayaraq indiyədək davam etdirilməsinin əsası da məhz bu dövrdə, Azərbaycanın müstəqil dövlətçilik ənənələrinin qoyulub formalaşması hesabına baş vermişdir. Həmçinin bu dövrdə Azərbaycanda mövcud olan müsəlman hüquq sisteminin öyrənilməsinin Azərbaycanın müasir dövlətçilik ənənələrinin yaranmasında və inkişafında, habelə onların indiki və gələcək nəsillərə çatdırılmasında da böyük əhəmiyyəti vardır. Azərbaycan dövlətinin dövlətçilik və hüquq tarixinin öyrənilməsi, keçdiyi inkişaf yolunun, xalqın tariximiz boyu dövlət idarəetməsindəki rolunun müəyyən edilməsi müasir Azərbaycanın  bir dövlət kimi formalaşmasında, xalqımızın, millətimizin dövlətçilik və hüquqi şüurunun formalaşdırılması baxımından çox vacibdir.
Həmçinin X-XII əsrlər Azərbaycanın dövlətçilik ənənələrinin və hüquq sisteminin inkişaf edərək digər qonşu dövlətlərin də idarəçilik və hüquq sistemlərinə təsir etməsi baxımından diqqətəlayiqdir. Belə ki, X-XII əsrlər Azərbaycan hüquqşünas alimlərinin yazdığı elmi əsərlər, təfsirlər bütün müsəlman hüquq sisteminin inkişafında və formalaşmasında rol oynamış və ona böyük töhfələr vermişdir. Eyni zamanda bu dövrdə Azərbaycanda Mxitar Qoş tərəfindən yazılan xristian dininə aid normaları əks etdirən Qanunnamə də sonralar Qafqazda yaşayan xalqlar və mövcud olan dövlətlər başda olmaqla birçox dövlətlərin qanunvericilik sistemində birbaşa istifadə olunmuşdur. Lakin təəssüf ki, Azərbaycan müstəqillik qazanana kimi bu sahədə əsaslı araşdırmalar aparılmamışdır və yalnız Azərbaycan müstəqilliyini qazandıqdan sonra isə bu sahədə birçox elmi əsər yazılmışdır.
Məqsəd və vəzifələr. Buraxılış işinin məqsədi X-XII əsrlərdə Azərbaycanda hüquq sisteminin hərtərəfli araşdırılaraq onun inkişaf xüsusiyyətlərinin, mənbələrinin və eyni zamanda həmin hüquq sisteminin müasir dövrlə olan əlaqəsinin nəzəri elmi tədqiqindən ibarətdir.
Qarşıya qoyulan məqsədə nail olmaq üçün isə aşağıdakı vəzifələr həyata keçirilmişdir.
· X-XII əsrlərdə Azərbaycanda mövcud olmuş dövlətlərin araşdırılması və onların dövlət və hüquqi sistemlərinin qarşılıqlı əlaqəsi;
· Həmin dövrdə Azərbaycanda olan hüquq sisteminin əsas xüsusiyyətlərinin tədqiqi;
· Bu dövrdə Azərbaycanda dini qanunlar ilə dünyəvi qanunlar arasındakı əlaqənin araşdırılması, onlar arasındakı oxşarlıqların və ziddiyyətlərin müəyyən edilməsi və birbirləriylə vəhdət şəkildə inkişaf etməsinin xüsusiyyətlərinin öyrənilməsi;
· Azərbaycanda X-XII əsrlərdə mövcud olan hüquq sistemlərinin mənbələrinin öyrənilməsi;
· Həmin mənbələrin özəl xüsusiyyətləri və Azərbaycanın inkişafına təsiri.
Təqdim olunan buraxılış işinin tədqiqat obyektini Azərbaycanın X-XII əsrlərdəki hüquq sistemi, onun mənbələri, habelə onun inkişaf xüsusiyyətləri  təşkil edir.
Buraxılış işinin predmetini X-XII əsrlərdə ölkə ərazisində dövlət və hüququn növləri və formalarının yaranması, inkişafı, birbirini əvəz etməsi məsələləri, həmçinin həmin dövrdə mövcud olmuş dövlətlərin dövlət quruluşu, qanunvericilik və hüquq sistemləri təşkil edir.
Metodoloji əsasları. Mövzunun işlənilməsi zamanı yerli və xarici müəlliflərin çoxsaylı əsərlərindən nəzəri mənbə kimi istifadə edilmişdir. Tədqiqatlar zamanı müqayisəli-hüquqi, tarixi yanaşma, sistemli yanaşma, təhlil, təsnifat və digər tədqiqat metodlarından istifadə edilmişdir.
Nəzəri və praktiki əhəmiyyəti. Tədqiqat işinin nəticələrindən X-XII əsrlərdə Azərbaycanın dövlət və hüquq sistemi haqqında məlumat almaq, onun inkişaf xüsusiyyətlərini, həmçinin digər dövlətlərə təsir mexanizmlərini öyrənmək üçün istifadə oluna bilər. Həmçinin uyğun mövzularda tədqiqat işləri hazırlanarkən nəzəri mənbə kimi istifadə oluna bilər. 
Strukturu. Buraxılış işi giriş, iki fəsil, dörd paraqrafdan, nəticə və istifadə olunmuş ədəbiyyat siyahısından ibarətdir.







I Fəsil. X-XII əsrlərdə Azərbaycan dövlətinin əsas xüsusiyyətləri

1.1. X-XII əsrlərdə Azərbaycanda mövcud olan dövlətlər və onların hüquq sistemlərinin qarşılıqlı əlaqəsi
Azərbaycanın dövlətçilik tarixində X-XII  əsrlər özünəməxsus xüsusiyyətlərə malik olan dövrlərdən biridir. İctimai-siyasi proseslərin sürətlə baş verdiyi bu dövr ilk növbədə yeni, müstəqil  Azərbaycan feodal dövlətlərinin meydana çıxması və inkişafı ilə yadda qalmışdır. Şirvanşahlar (Məzyədilər) dövlətinin uzun bir müddətdən sonra ərəb Xilafətinin zəifləməsi nəticəsində onun əsarətindən qurtularaq dirçəlməsi, qədim və əzəli Azərbaycan ərazilərində Sacilər, Salarilər, Rəvvadilər, Şəddadilər  kimi müstəqil dövlətlərin meydana gəlməsi və fəaliyyəti baxılan dövrün mürəkkəb və çoxcəhətli ictimai-siyasi vəziyyətindən xəbər verir. Tarixi səhnədə Böyük Səlcuq imperiyasının yaranması, digər qonşu ərazilərlə yanaşı, Azərbaycan ərazilərinin də bu dövlət tərəfindən işğala məruz qalması, 1054-cü ildən etibarən Şirvanşahların, Şəddadi və Rəvvadi azəri dövlətlərinin Səlcuqilərdən asılı vəziyyətə düşməsi, sonradan isə Atabəylər dövlətinin yaranması bir mərhələdə ölkəmizin iqtisadi, sosial, siyasi və hüquqi həyatında yeni proseslərin, xüsusilə yeni feodal mülkiyyəti formalarının, hərb işinin, mədəni-maarif sahəsinin, silki münasibətlərin, torpaq münasibətlərinin inkişafının yeni müstəviyə qədəm qoyması ilə xarakterizə edilir. (2, s. 356).
XII əsrin əvvəllərində digər sülalə nümayəndələri içərisində özünün mahir siyasəti ilə seçilən Səlcuq hökmdarı Məlik şahın ölümündən sonra bu nəhəng dövlətin tənəzzülü getdikcə labüd bir xarakter almışdı. Taxt-taca yiyələnmək üstündə onun varisləri arasında baş verən çəkişmələr dövlətin zəifləməsinə və ayrı-ayrı müstəqil sultanlıqlara parçalanmasına gətirib çıxardı. Səlcuq dövlətinin zəiflənməsi, mərkəzi hakimiyyətin parçalanması və sultanlıqların meydana çıxması Azərbaycanda yenidən müstəqil dövlətçiliyin bərpasına əlverişli şərait yaratdı. Nəticədə Azərbaycanın şimalında Şirvanşahlar dövləti yenidən müstəqil dövlətə çevrildi, Kür çayından cənuba Marağa şəhərinə qədər ərazilərdə isə Azərbaycan Atabəyləri (Eldənizlər) feodal dövləti yarandı. Adı çəkilən dövlətlərlə yanaşı, bəzi Azərbaycan ərazilərində bir sıra feodal dövlət qurumları da mövcud idi. (3. s. 243).
Həmin dövlətlərdən biri Azərbaycanın şimalında-Şirvanda yaranmış Şirvanşahlar-Məzyədilər dövləti idi. 861-ci ildə Xəlifə mütəvəkkilin ölümündən sonra Xilafətdə baş verən iğtişaşlardan istifadə edən Heysəm ibn Xalid Şirvanşahların müstəqilliyini elan etdi və Şirvanşah titulunu qəbul etdi. Şirvanşahların hakimiyyəti dövründə müəyyən zamanlarda demək olar ki, indiki bütün Şimali Azərbaycan ərazisi bu dövlətin hakimiyyəti altında birləşmişdi.XI əsrin əvvəllərində isə bu sülaləni Kəsranilər əvəz etdi və bu sülalənin  hakimiyyəti dövründə Şirvanşahlar dövlətinin sosial-iqtisadi və hüquqi həyatında mühüm dəyişikliklər meydana gəlmişdir.Bu dövlət  XVI əsrin ortalarına qədər müəyyən fasilələrlə, müstəqil və ya vassal asılılığı formasında fəaliyyət göstərmişdir. 1066-cı ildə  Səlcuq Sultanı Məlikşah tərəfindən Şirvan tabe edildi. Şirvan hökmdarı Fəribürz hər il dövlət xəzinəsinə 70000 dinar vermək üçün iltizam verdi.(1 s 146).
Elmi ədəbiyyatda Şirvanşahlar dövlətinin tarixinin dörd dövrə bölünməsi qəbul edilmişdir: ilk Şirvanşahlar, Şirvanşah Məzyədilar sülaləsi, Şirvanşah Kəsranilar va Şirvanşah Dərbəndilər. (10 s. 182).
Xilafətə qarşı mübarizə şəraitində Azərbaycan ərazisində yaranan feodal dövlətlərdən biri də paytaxtı Ərdəbil olmuş Sacilər dövləti idi. Dövlətin banisi Əbu Sac Divdad xilafət ordusunun məşhur sərkərdələrindən olmuşdur. Mənşəcə türk olan Əbu Sac Divdad və onun oğlanları Məhəmməd və Yusif Abbasi hakimlərinin rəğbətini qazanmışdılar. Lakin sonralar, yaranmış əlverişli şəraitdən istifadə edən bacarıqlı sərkərdə Yusifin (903-927-ci illər) hakimiyyəti illərində Sacilər öz müstəqillikləri uğrunda inadlı mübarizə aparırdılar.(11 s. 118). Azərbaycanın cənub vilayətlərində hakimiyyətini təsdiq etməyə məcbur olan xilafət, eyni zamanda, Saciləri Abbasilər xəzinəsinə hər il 120 min dinar verməyə məcbur etdi. Yusifin hakimiyyəti illərində dağılmış Dərbənd divarları bərpa edilmiş, təsərrüfat xeyli canlanmış, sənətkarlıq, ticarət və mədəniyyətin inkişafı üçün zəmin yaranmışdır. 1942-ci ildə Sacilər sülaləsinin hakimiyyətini Salarilər əvəz etmişdir. Salarilər dövlətini, Salarilər sülaləsi yaratdı. Mərzban ibn Məhəmməd çətin mübarizə şəraitində dövləti möhkəmləndirməyə çalışırdı. O, vilayətlərdən alınan vergiləri nizama saldı, maliyyə işlərinə nəzarəti artırdı. Mərzbanın oğlu İbrahimin hakimiyyəti illərində (961-981-ci illər) Salarilər dövləti xeyli zəiflədi. Məzyədilər, həmçinin Dərbənd və Gəncə vilayəti Salarilərin əlindən çıxdı.Rəvvadilər sülaləsi isə Ərdəbili tutaraq Salarilərin hakimiyyətlərinə son qoydular.
Rəvvadilər dövləti. Rəvvadi sülaləsindən Qaradağ hakimi Əbülheyca yaranmış şəraitdən istifadə edərək Salarilərə tabe olmaqdan imtina edərək, hakimiyyəti ələ aldı və Rəvvadilər dövlətinin (981-1065-ci illər) əsasını qoydu. Dövlətin paytaxtı Ərdəbildən Təbrizə köçürüldü. Rəvvadilər dövləti Əbu Mənsur Vəhsudanın hakimiyyəti (1020-1059-cu illər) dövründə xeyli gücləndi. Dövlətin ərazisi genişlənməklə yanaşı onun nüfuzu artdı. Səlcuq hakimi Toğrul bəy 1054-cü ildə Təbrizə gəldiyi zaman Rəvvadi hakimi Vəhsudan siyasi hakimiyyəti əlində saxlamaq məqsədilə səlcuqların vassallığını qəbul etməyə məcbur oldu. 1065-ci ildə isə Təbrizə səlcuq hakimi təyin edildikdən sonra Rəvvadilər dövləti öz müstəqilliklərini itirərək, səlcuqların hakimiyyətini qəbul etdilər.(11 s. 118).
Şəddadilər dövləti. X əsrin II yarısında Dvində hökmranlıq edən Şəddadilər sülaləsi Gəncəni Salarilərdən alaraq öz dövlətini yaratdı (971-1088-ci illər). Paytaxtı Gəncə olan Şəddadilər dövlətinin ərazisi əsasən Kür və Araz çayları arasındakı torpaqları əhatə edirdi. Şəddadilər dövləti Fəzlin (985-1030-cu illər) və Şavurun (1050-1067-ci illər) dövründə xeyli gücləndi. Feodal münasibətləri yaxşı inkişaf etmiş, Gəncə şəhəri tərəqqi edən dövlətin paytaxtına çevrilmişdi. Səlcuq sultanı Məlikşah Gəncəni tutaraq axırıncı Şəddadi hakimi III Fəzli əsir apardı. Beləliklə, 1088-ci ildə Şəddadilər dövlətinin tarixi sona çatdı. (11 s. 119).
XIII əsrin 30-cu illərində Azərbaycan Atabəyləri dövləti (1136-1225-ci illər) yarandı. Atabəylər dövlətinin yaradıcısı zəmanəsinin ağıllı diplomatı və uzaqgörən dövlət xadimi Şəmsəddin Eldəniz (1136-1175-ci illər) idi. XII əsrin 60-cı illərindən Şəmsəddinin apardığı siyasət nəticəsində dövlət tamamilə müstəqil quruma çevrildi.Qonşu ölkələrin hücumları nəticəsində Atabəylər dövləti zəiflədi və Atabəy Özbək dövlətin müdafiəsini təşkil edə bilmədiyindən dövlət 1225-ci ildə süquta uğradı.(11 s. 119).
X-XII əsr feodal dövlətlərindən olan Məzyədilər, Sacilər, Salarilər, Rəvvadilər  Şəddadilər və Atabəylər dövlətləri əzəli Azərbaycan torpaqlarında meydana çıxmış və milli zəmində formalaşmış dövlətlər idilər. Sadalananların içərisində Sacilər, Salarilər və Rəvvadilər əsasən, Azərbaycanın cənub ərazilərində müəyyən tarixi dövrlərdə bir-birini əvəzləmiş və hər üçünün mərkəz şəhərləri Ərdəbil idi. Rəvvadilər sonralar dövlətin paytaxtını Ərdəbildən Azərbaycanın qədim şəhəri olan Təbrizə köçürmüşdülər. Şəddadilərə gəldikdə isə onların mərkəzi Gəncə şəhəri olmaqla Azərbaycanın şimal-qərb torpaqlarını əhatə etməsi tarixi ədəbiyyatdan məlumdur. Bu Azərbaycan dövlətlərinin başında duran sülalələrin mənşəyi müxtəlif olsa da (Sacilər və Salarilərdə əsasən türkdilli feodallar, Məzyədilər və Rəvvadilərdə ərəb və türk əyanları, Şəddadilər dövlətində  isə türk və kürd mənşəli feodallar üstünlük təşkil edirdilər), qeyd etdiyimiz kimi, onların hamısının məhz Azərbaycan ərazilərində yerləşməsi bizə həmin dövlətləri Azərbaycan feodal dövlətləri kimi öyrənməyə əsas verir. Həmin dövlətlərdən Sacilər və Salarilər ara müharibələri və daxili mübarizə nəticəsində, Rəvvadilər və Şəddadilər isə səlcuqların hücumu və təzyiqləri nəticəsində fəaliyyətlərini dayandırmağa məcbur olmuşdular. Dövlətçiliyin inkişafına baxmayaraq, xüsusilə hərbi sahədə baş verən kiçik  dəyişikliklər nəzərə alınmasa  bu dövlətlərin ictimai və dövlət quruluşunda, hüquq sistemində Xilafət dövrünün elementləri qalmaqda davam edirdi. Ona görə də, həmin dövrdə mövcud olmuş Azərbaycan dövlətlərinin ictimai və dövlət quruluşunun, hüquq sistemlərinin  xüsusiyyətləri başlıca olaraq Şirvanşahlar və Atabəylər dövlətlərində müəyyən dəyişikliklərə uğramışdır və onların timsalında araşdırılmalıdır.
Azərbaycan ərazilərinin səlcuqlar tərəfindən işğalı, habelə Səlcuqilər imperiyasının zəifləməsi nəticəsində Azərbaycan Atabəyləri (Eldənizlər) dövlətinin meydana çıxması və ölkəmizin şimal və şimali-qərb ərazilərini əhatə edən Şirvanşahlar dövlətinin  öz nisbi müstəqilliyini bərpa etməsi məntiqi olaraq dövlət quruluşunda bir çox dəyişikliklərin baş verməsinə gətirib çıxardı. Məlumdur ki, Azərbaycanın işğalından bir il sonra - 1055-ci ildə Səlcuqlar tərəfindən Xilafətin paytaxtı olan Bağdad ələ keçirilmiş va xəlifənin dünyəvi, hüquqları xeyli dərəcədə məhdudlaşdırılmışdı. Sonralar isə xəlifə bu hüquqlardan tamamilə məhrum edilmiş, yalnız ali dini avtoritetə malik olmaqla öz hakimiyyətini nisbi olaraq qoruyub saxlaya bilmişdi. Səlcuqilər dövründə yaradılan çoxşaxəli və  nəhəng dövlət aparatı Şəmsəddin Eldəniz tərəfindən əsası qoyulan Azərbaycan Atabəyləri dövlətində də eyni şəkildə öz mövcudiyyətini saxlamışdır.Şirvanşahlar isə bu dövrdə vassalları olduqları dövlətlərin idarəetmə aparatını mənimsəmiş lakin bununla yanaşı bir sıra dəyişikliklər də formalaşmışdır.Bu dövrdə Azərbaycan dövlət idarəçilik aparatı əsasən aşağıdakı kimi formalaşmışdır.
İctimai dövlət quruluşu. X-XII əsr Azərbaycan feodal dövlətləri mütəmadi bir xarakter alan basqınların, xarici qüvvələrin təsirinə baxmayaraq Azərbaycanda  feodal münasibətlərinin, ələlxüsus məhsuldar qüvvələrin inkişafı yolunda mühüm addımlar atmışdı. Sənaye istehsalının və kənd təsərrüfatının dirçəlişi, ilk növbədə xarici və daxili ticarətin inkişafı üçün əlverişli şərait yaratmış, Azərbaycanın iqtisadi əlaqələrinin gələcək inkişafının təməlini qoymuşdu. Təsərrüfatın canlanması, sənətkarlığın, ticarətin inkişafı, şəhərlərin tərəqqisi, feodal rentasında pul sisteminə marağın artması, türkdilli yerli əhalinin iqtisadi və siyasi mövqeyinin möhkəmlənməsi, türk dilinin ictimai həyatda geniş intişar tapması, onun əhatə və təsir dairəsinin genislənmasi, folklorun və incəsənətin, elmin inkişafı müşahidə olunurdu. Xüsusilə XIII əsrdə feodal münasibətləri özünün yüksək inkişaf səviyyəsinə çatmışdı. Bu münasibətlərin inkişafı mövcud dövlət torpaq sahibliyi ilə yanaşı, iri feodal mülklərinin də üzə çıxmasına, Azərbaycan dövlətçiliyinin təşəkkülünə, tərəqqisinə təkan verən amillərlə yanaşı, onun zəifləməsinə, parçalanmasına gətirib çıxaran səbəblərdə az deyildi. Belə ki, bu dövrdə yaranmış vəziyyət, xüsusilə hakim sülalə üzvlərinə və iri feodallara «iqta» adı altında şəhərlərin və əyalətlərin paylanması təcrübəsinin geniş vüsət alması feodalların əhali üzərində qeyri-məhdud hakimiyyətinin bərqərar olmasına gətirib çıxarmış, torpaq münasibətlərində kəndlilərin daha çox asılı vəziyyətə salınması, onların yerinə yetirdikləri mükəlləfiyyətlərin və vergilərin çoxalması ilə nəticələnmişdi. Əməkçi əhalinin ağır formada istismarı ilə sinfi ziddiyyətlər hədsiz dərəcədə kəskinləşmişdi. Bu ziddiyyətlər Azərbaycanın müxtəlif yerlərində feodal istismarına qarşı çıxışlar və üsyanlarla müşayiət olunurdu. (10 s. 119).
Əhali təbəqələrinin hüquqi vəziyyəti. X-XIII əşrlərdə Azərbaycanda cəmiyyətin əsas sinifləri, əvvəlki dövrdə olduğu kimi, feodalılar və kəndlilər idilər. Feodal sinfi, şübhəsiz olaraq ölkənin həm iqtisadi, həm də siyasi həyatında hakim mövqe tuturdular. Dövlətin timsalında (kollektiv feodal) və ya bilavasitə olaraq feodallar bütün əsas istehsal vasitələri — torpaq, su, suvarma kanalları və s. üzərində tam hökmran idilər. Baxılan dövrdə feodalların ali və aşağı təbəqələri fərqləndirilirdi. Ali feodal təbəqələrinə hakim sülalənin təmsilçiləri və onlara yaxın olan bir sıra iri feodallar aid edilirdi ki, bunlar da öz vassallarına malik idilər. Ali feodal təbəqəsinin vassalları dehqan adlanırdı. Feodalların aşağı təbəqəsini təşkil edənlərində vassalları mövcud idi ki, bunlara da azadlar aiddir. Müxtəlif səpgili mənbələrdə şirvanşah, əmir, xaqan, xan, Sultan, atabəy, məlik, vəzir, hacib, sipəhsalar, şeyx, qazı, qazi əlrəis, amiid, amil və s. titul və rütbələrin xatırlanması həmin dövrdə inkişaf etmiş feodal cəmiyyətinə məxsus mürəkkəb sosial strukturun mövcudluğunu göstərir.
Mərkəzi dövlət aparatı. X-XII əsr Azərbaycan dövlətlərinin başında bir yanda atabəy, digərində isə şirvanşahlar dururdu. İstər Eldənizlər dövlətində, istərsə də Şirvanşahlarda dövlət başçısı geniş hüquqlara malik idi və dövlətin daxili və xarici siyasətinə görə məsuliyyət daşıyırdı. O, müharibə elan etmək, ordu toplamaq, pul kəsdirmək hüququna malik olmaqla bərabər, eyni zamanda ordunun komandanı qismində çıxış edirdi. Dövlət işlərinin maliyyə cəhətdən tənzim edilməsi, ordunun və xəzinənin saxlanması hökmdarın funksiyalarına daxil idi. Dövlət  başçısı ali nəzarətçi qismində də çıxış edirdi. O, dövlətin təhlükəsizliyinin təmin edilməsi məsələlərini nəzarətdə saxlayır, nəinki bilavasitə öz yaxınlığında olan vəzirin və məsul şəxslərin, həmçinin bütün dövlət məmurlarının fəaliyyətinə ali nəzarəti həyata keçirirdi. 
Azərbaycanın dövlət aparatında ikinci sima vəzir hesab edilirdi. Baş vəzir bütün inzibati-bürokratik aparatın başçısı və eyni zamanda dövlət başçısının müavini və məsləhətçisi sayılırdı.
Dövlətin inzibati idarəçilik strukturunda üçüncü əsas vəzifə haciblik idi. Baş hacib və ya ulu hacib adlanan bu məmurun vəzifəsi dövlət aparatında böyük əhəmiyyət kəsb edirdi və bu vəzifənin icraçısı “əmir əl-hacib əl-kəbir” və yaxud “hacib əl-xass əl-hədrat” rütbəsini daşıyırdı.
Dövlət aparatındakı ali məmurlar arasında naiblərin xüsusi çəkisi var idi. Naiblik vəzifəsi də hökmdara çox yaxın olan vəzifələrdən sayılırdı və onun müavini sayılırdı. Naib “niyəbə” - naiblik deyilən apparata başçılıq edirdi və “naib əs-sultan” hökmdarın səlahiyyətli vəkili qismində çıxış edirdi. Naiblər idarəçilik işləri ilə məşğul olur, dövlət başçısının adından rəsmi yazışmalar aparır, bəzi hallarda hərbi sahədə də çalışırdılar. Onlar hökmdar müvəqqəti sarayda olmadıqda, yürüş və səfərlərə başlı qarışdığı hallarda onun tapşırığı ilə təyinatların, fərmanların imzalanması, qanunların həyata keçirilməsi, vəzirlik və gizli dəftərxananın ən məsul işçilərinin vəzifəyə təyin olunması kimi səlahiyyətləri yerinə yetirirdilər.(10 s. 140).
Dövlətin ən vacib idarə sahələrindən biri xəzinə idarəçiliyi idi. Xəzinət əl-xass adlanan və birbaşa səltənətlə bağlı olan bu təsisat həmişə hökmdarın olduğu yerdə yerləşdirilirdi. İki xəzinə mövcud idi: əsil xəzinə və xərac xəzinəsi. Alınan malların çoxu əsil xəzinəyə toplanar, onun az hissəsi isə xərac xəzinəsinə verilərdi. Zərurət olmayınca əsil xəzinədən heç bir şey götürülmürdü. Götürüldükdə isə borc kimi alınır, əvəzinə nə isə bir şey qoyulurdu ki, gəlir ilə çıxar eyni olmasın, yəni mədaxili həmişə məxarici üstələməli idi. Dövlətin maliyyə potensialının göstəricisi olan bu xəzinədən ehtiyacı olanlara yardım və digər ianələr verilirdi. Baş xəzinədar bilavasitə hökmdarın nəzarəti altında fəaliyyət göstərirdi. Xəzinəyə daxil olmalar və xərclər barədə vaxtaşırı dövlət başçısı qarşısında hesabat verilirdi.
İnzibati idarəçilik aparatının tərkibində mühüm yer tutan təsisatlardan biri də divan əl-ard və ya divan əl-ceyş adlanan hərbi idarə idi. Hərbi idarənin başında sahib divan əl-ard və ya arid dururdu. O, hərbi iqtalar üzrə işlərə baxır , bütün rütbəli hərbi maaşları və onlara verilən ödənişlər üzrə məsələləri həll edirdi.
 Mərkəzi dövlət aparatının tərkibinə sadalanan ali məmurları ilə yanaşı, baş hərbi rəis olan əmir sipəhsalar əl-kəbir, həbsxana rəisi olan əmir-i xaras, dövlətin müxtəlif vilayət və əyalətlərində hömdarın xüsusi canişini funksiyalarını daşıyan nədim, nəzarət məmuru olan müşrif və müxtəlif divanlara başçılıq edən ali rütbəli məmurlar da daxil idilər. Dövlətin mərkəzi idarəçiliyi xüsusi orqanlarda-divanlarda cəmləşdirilmişdi.(10 s. 140-141).
Dövrün hüququnun əsas xüsusiyyətləri. Yuxarıda da qeyd etdiyim kimi bu dövrdə Azərbaycan dövlətlərinin hüquq sistemlərində demək olar ki , dəyişikliklər olmamış və Ərəb xilafəti dövründə olduğu kimi qalmışdır.Və həmin dövrdə olduğu kimi bu dövlətlərdə də müsəlman hüquq sistemi(fiqh) olmuş və şəriət hökmlərinə əsaslanmışdır.
Azərbaycanda istər Səlcuqilərin hökmranlığı dövründə, istərsə də həmin imperiyanın zəifləməsi nəticəsində Şirvanşahlar dövlətinin yenidən möhkəmlənməsi və Azərbaycan Atabəyləri dövlətinin təşəkkülü və çiçəklənməsi dövründə ölkənin hərbi-siyasi, sosial-iqtisadi və mədəni həyatında mühüm dəyişikliklər baş vermişdi. Bu dəyişikliklər dövlətin hüquqi həyatında da əks olunmaqda idi və bütün bunlar yeni hüquq münasibətlərinin meydana çıxmasına səbəb olmuş, hüquqi sferada da öz inikasını tapması ilə nəticələnmişdi.İslam dini bütün dövlətin ərazisinda hakim mövqeyə malik olduğundan onunla üzvü, surətdə bağlı olan müsəlman hüququ eləcə də bütün qanunvericilik sistemini əhatə edən şəriət özünün ali hüquqi qüvvəsini bu dövrdə də saxlayırdı. Artıq X əsrdə qeyri-məhdud müstəqil hüquq yaradıcılığı prosesinə, yəni fəqihlərin - müsəlman hüquqşünaslarının Quranı və hədisləri təkbaşına təfsir etmələrinə son qoyulmuş köhnədən yaradılanlar mübahisəsiz olaraq qanuniləşdirilmişdi. Alimlər yalnız xırda məsələlərlə bağlı öz şəxsi mülahizə və təhlillərini izhar və tərtib edə bilərdi. Buna baxmayaraq həmin dövrdə Azərbaycanda ümumilikdə hüququn, xüsusilə islam hüququnun inkişafı ilə bağlı mütərəqqi addımlar atılmışdı. Dini ilə hüquq arasındakı sıx bağlılıq, birincinin ictimai və şəxsi həyata, hətta məişətə güclü təsiri bütün müsəlman ölkələrinin, o cümlədən, orta əsrlər Azərbaycanının tarixi inkişafının xüsusiyyətini təşkil edirdilər. Bu dövrdə fəqihlər hüquqa hər hansı bir dəyişikliyin olunmasının qarşısını alınmağa çalışırdılar. Lakin yeni yaranmış və formalaşmış istehsal münasibətləri və mədəniyyət dəyişilmədən qala bilməzdi. Bütün bu dəyişikliklərin islam dini ilə, müsəlman hüququ ilə nə dərəcədə bağlı olmasını aşkara çıxarmaq lazım idi. Digər tərəfdən müsəlman hüququnun əsas mənbələrində, xüsusilə də Quranda gələcəklə, tarixi inkişafla bağlı açıqlanmamış mənaları əks etdirən sətirlər də az deyildi və bütün bunların təfsirini vermək, həmin ayələrdə göstərilmiş, hüquqi baxımdan böyük əhəmiyyət kəsb edən gizli mənaları açıqlamaq həyati zərurətə çevrilmişdi.
X-XII əsrlərdə Azərbaycan fəqihləri tərəfindən hədislərin ciddcəhdlə toplanması və sistemə alınması ilə yanaşı, bir sıra fiqh əsərləri də yazılmışdı. Hələ bir qədər, əvvəl fəqihlər arasında əshab-ərrəy cərəyanı da meydana gelmişdi. Onlar şəxsi mülahizəyə, rasionalizm əlamətlərinə yol verirdilər.Müsəlman alimlərinin bir qismi isə onların yolu ilə gedir və öz şəxsi təhlilləri əsasında hüquqa dair əsərlər yaradırdılar. Bu dövrün Azərbaycan hüquqşünaslarından Əbdülxəlil Təbrizinin «Sirac əl-qülub» («Qəlblərin nuru»), Əbuhəfs Zəncaninin «əlMütəmad» («Müvəkkil»), Fəxrəddin Marağalının «əl-Məhsul fi üsuli"l-fiqh» («Müsəlman hüququnun əsasları}; Əbdüləziz Üşnuhinin «Fiʼl-fəraid» («Dini borclar haqqında»), Məhəmməd ibn Abdulla Bərdəinin «Müxalifətçilərə cavab», «Müsəlman hüququnun əsaslarına dair məcəllə», «İmamətə dair kitab» və digərlərinin tərtib etdikləri fiqh əsərlərində müxtəlif səpgili hüquqi məsələlər həm nəzəri, həm də təcrübi aspektdən təhlil edilir, müsəlman qanunlarının təfsiri verilir, cəmiyyətdə formalaşan yeni münasibətlər müstəvisində bir çox qanun normalarının məzmununa aydınlıq gətirilirdi.(10 s. 150).
Mülki hüquq. Mülkiyyət hüququ fiqhə görə əbədi, qeyri-məhdud bir hüquqdur. Mülkiyyətçi öz əmlakının tam hüquqlu sahibi hesab edilir. Mülkiyyət hüququnun obyekti ola biləcək maddi əmlak növləri heç nə ilə məhdudlaşmır. İslam dini ilə haram hesab edilməyən və istehlak dəyərinə malik olan bütün əmlak növləri və onların törəmələri mülkiyyət hüququnun obyekti ola bilər. 
Şiə məzhəblərinin təliminə görə mülkiyyət üç əsas əlamətə malikdir: a) əşya, üzərində müstəsna sahiblik. Mülkiyyətçi ilk növbədə sahiblik hüququna malik olmalıdır; b) mülkiyyət üzərində mütləq sərəncam vermə hüququ, burada digər şəxslərə zərər yetirmədən mülkiyyətdən qeyri-məhdud şəkildə istifadə edilməsi; c) əşyanın-əmlakın mövcudluğu ərzində mülkiyyət hüququnda daimilik. Müsəlman hüququ mülkiyyət hüququnun yaranmasının müxtəlif yollarını nəzərdə tutur. Bunlar mülki-hüquqi əqdlər, qanun üzrə vərəsəlik, vəqf əmlakından gəlirlər, sədəqə, zəkat, vergilər, yaxın adamın öldürülməsinə görə qan bahası, hərbi qənimətin ələ keçirilməsi , tapıntı.
İslam hüququ mülkiyyət hüququnun itirilməsinin iki əsasını tanıyır: faktiki və qanuni. Faktiki əsaslara əqdlər və müqavilələrin bağlanılması; əmlakın sahibsiz qoyulması, yəni əmlakı tərk etdiyi və tulladığı hallar; əşyanın  itməsi məsələn mal-qaranın, canlı və ya cansız daşınar əmlakın, iddia müddətinin başa çatması daxil idi. Mülkiyyət hüququna xitam verilməsinin qanuni əsasları qismində islam dinindən dönmə və müsadirə-əmlakın məcburi şəkildə əvəzsiz alınması da çıxış edirdi.
Baxılan dövrdə müsəlman hüququna uzunfrukt — mülk əlmənfəə adlanan institut da məlum idi ki, bu da gəlirlərin əldə edilməsi, istifadə edilməsi hüququ, bir sıra hallarda isə yaşayış hüququ kimi başa düşülürdü. Mülk əl-mənfəənin iki növü ayırd edilir: 1) intifa və ya irtifaq — ayrılmaz və daimi hüquqdur; 2) mənfəə — ayrılan və müddətsiz hüquqdur.(11 s. 80.)
Öhdəlik hüququ. Müsəlman hüququnda öhdəliklər üç yerə ayrılır: 1) etiqadla bağlı olan öhdəliklər 2) müqavilələrdən yaranan öhdəliklər, 3) zərərin vurulmasından əmələ gələn öhdəliklər. Birinci qrupa daxil olan öhdəlikləri, yəni təharət və ibadət, namaz qılma, oruc tutma, zəkalı vermə və həccə getmə kimi hüquq institutlarının daxil olduğu Allah qarşısındakı öhdəlikləri fiqhin ayrıca bir sahəsi kimi də hesab etmək olar. Dini baxımdan fəaliyyət qabiliyyətli şəxsin Allah qarşısındakı öhdəlikləri, şəriətdə geniş yer tutur və imanın, dini etiqadın əsasını təşkil edir. Bu öhdəliklər insanların biri-birləri qarşısındakı öhdəliklərlə müqayisədə birinci dərəcəli hesab edilirdi. Müqavilələrdən yaranan öhdəliklərin dairəsi fiqhdə kifayət qədər ətraflı əks etdirilmişdir. (10 s. 84). Qeyd etmək lazımdır ki, müsəlman հüquգս əqd və müqavilələri ayrılıqda nəzərdən keçirir. 
Əqd - bir tərəfin razılığını tələb edən və ya əks etdirən birtərəfli aktdır. Digər şəxslərin razılığı və ya etirazı burada əqdlərin bağlanmasına təsir etmir. 
Müqavilə (əqd) —iki və ya daha artıq şəxsin  bir-biri ilə şifahi və ya yazılı formada razılığa gələrək, öz üzərlərinə müstəqil olaraq öhdəliklər götürülməsini ifadə edən ikitərəfli, əqddir. Müqavilə bağlayan tərəflər yetkinlik yaşına çatmış, anlaqlı, azad şəxslər olmalı və eyni zamanda öz əmlakı üzərində müstəqil şəkildə sərəncam vermə hüququna malik olmalı idilər. Fiqhə görə müqavilənin predmeti ötürülmə qabiliyyətinə malik olmalı, razılığa gələn tərəflərin onun haqqında kifayət qədər məlumatı olmalı  və şəriətlə icazə verilməli idi. Şəriətə uyğun gəlməyən və qeyri-əxlaqi şərtləri nəzərdə tutan, sərxoşluq vəziyyətində, eləcə də yuxarıda göstərilən tələblərə riayət edilmədən bağlanılan müqavilələr isə etibarsız hesab edilirdi.
Ailə hüququ: Fiqhdə ailə hüquq münasibətlərini nizamlayan hüquq normaları böyük bir qrupu əhatə edir. Bu normaların bir çoxu adətə çevrilərək gəlinə başlıq verilməsi, dövlət qeydiyyatından keçdikdən sonra müsəlman ruhanilərinə də kəbin kəsdirilməsi, eyni zamanda islamın öz təsirini saxladığı bir çox yerlərdə qadınların çadra örtməsi, kişilərlə bir məclisdə oturmaması və s. kimi hallarda öz mövcudluğunu müasir dövrümüzdə də saxlamışdır. Daimi və müvəqqəti bağlanmasından asılı olmayaraq, nikah bağlamaq üçün kişinin və qadının razılığının olması ilə yanaşı, kəbinkəsmə düsturu oxunmalı və nikah müqaviləsi bağlanmalıdır. Yaxın qohumlar arasında nikahı qadağan edən müsəlman ailə hüququ hər bir müsəlmana müəyyən şərtlərin gözlənilməsi ilə dörd arvad almağa icazə verir. Ümumiyyətlə, nikahın bağlanması üçün bir sıra şərtlərə əməl edilməlidir. Belə ki, nikah zamanı kişi qadına başlıq (məhr) verməlidir və başlığın miqdarı evlənən tərəflər, onların nümayəndələri tərəfindən müəyyən edilir. Nikah mollanın iştirakı ilə məsciddə və ya kişi tərəfin evində bağlanılırdı. Evlənənlər yetkinlik yaşına çatmalı və iddə içərisində olmamalı idi. Nikah bağlanan zaman iki nəfərdən ibarət kişi cinsindən olan şahidlərin iştirak etməsi vacib sayılırdı. Şahidlərdən biri kişinin, digəri isə qadının tərəfində, onların razılığının olmasını təsdiq edirdilər.
Müsəlman ailə hüququnda boşanmanın da əsasları öz növbəsində müəyyən olunmuşdur. Müsəlman hüququ əsasında nikahın pozulması öz asanlığı və hər hansı rəsmiyyətçiliyin olmaması ilə fərqlənir. Bununla belə, boşamanın üç dəfədən artıq olmamasını, evlənərkən başlıq verilməsini müəyyən etməklə, fiqh tez-tez evlənib-boşanmanın qarşısını almaq məqsədini güdmüşdür.
Vərəsəlik hüququ. Müsəlman hüququnda əmlak münasibətləri ilə sıx bağlı olan vərəsəlik hüququ iki şaxəyə ayrılır: 1. Mülki-hüquqi əqdlərin bir növü olan vəsiyyətnamə əsasında vərəsəlik; 2. Fəraiz, yəni qanun əsasında ölmüş şəxsin əmlakının onun varisləri arasında bölüşdürülməsi üzrə vərəsəlik. Vəsiyyətnamə əsasında müsəlman öz əmlakının yalnız üçdə birini vəsiyyət etmək hüququna malikdir. bundan artığa edilmiş vəsiyyət batiliyə hüquqi gücə malik olmayan hesab edilirdi.Vəsiyyətnamənin tərtib edilməsi zamanı isə iki nəfər şahidin iştirakı zəruri sayılırdı. Fiqhə görə hər hansı bir şəxsin dini mənsubiyyətindən asılı olmayaraq, istənilən digər bir şəxsə öz əmlakını vəsiyyət etmək hüququ vardır. Eyni vaxtda bir-birinə zidd gedən bir neçə vəsiyyətnamə tərtib etdirmişdisə, yalnız axırıncı tərtib edilən vəsiyyətnamə hüquqi sayılırdı. (10 s. 101 ).
Cinayət hüququ. «Təqibat» və ya «Üqubat» adı ilə tanınan müsəlman cinayət və cəza hüququ şəriət qanunları ilə təsbit edilmiş, Allahın qoyduğu hüdudların pozulmasının hüquqi nəticələrini nəzərdə tutan, insanların fiziki sağlamlığını, canını, əmlakını, ümumilikdə cəmiyyəti cinayətkar qəsdlərdən mühafizə edən hüquq normalarının toplusundan ibarətdir. (10 s. 104).Bu zəmində fiqhdə əks etdirilən cinayətlər iki qrupa bölünür: Allaha və ya müsəlman cəmiyyətinə qarşı olan cinayətlər və şəxsə və yaxud şəxslərə qarşı yönəldilmiş cinayətlər, Birinci qrupa dindən dönmə, zinakarlıq, hakimiyyət əleyhinə qiyam qaldırma ,quldurluq, oğurluq eyni zamanda başqasının əmlakına ziyan vurma, spirtli içkilər içilməsi və digər cinayətlər daxildir.
İkinci qrupa, yəni insanlara qarşı törədilən cinayətlərə isə adamöldürməni, bədən xasarəti yetirməni, qanunsuz varlanmanı, digər şəxslərə zərər vurulmasını, xırda cinayətləri aid etmək olar. Məsələn zinakarlıq, başqalarına zərər vurmaqla əsassız varlanma və s. bu qəbildən olan cinayətlərdəndir. 
Müsəlman hüququnda cinayətlərin digər bir, bölgüsü isə  kəbir və səqir  cinayətlərə ayrılmasıdır. Fiqhin normalarında əks etdirilmiş əksər cinayət amillari, o cümlədən cihaddan yayınma, adamöldürmə, zinakarlıq, spirtli içmə, böhtan atma, homoseksualizm, ölçüdə və çəkidə aldatma, şahidləri yalan ifadə verməyə məcbur etmə, peyğəmbərin göstərişlərinin yalan şərhi, səbəbsiz bədən xəsarəti yetirmə və işgəncə vermə, kafirlik, abort, yetimlərin malını israf etmə, quldurluq, cadugərlik, qumar oyunları, rüşvətxorluq, donuz əti yemək  və digər cinayətlər hesab edilirdi.( 5 s. 67).


1.2. Azərbaycan ərazisində mövcud olan dövlətlərdə hüququn sistemi məsələsinin mahiyyəti
X-XI əsrin ortaları üçün Azərbaycan ərazisində üç müstəqil dövlət — Şirvanşahlar, Şəddadilər və Rəvvadilər dövlətləri mövcud olmuşdur. Lakin Azərbaycan ərazisində fəaliyyət göstərən bu üç dövlət arasında iqtisadi, siyasi əlaqələr zəif idi. Bu da Azərbaycan ərazisində feodal dağınıqlığını şərtləndirən əsas cəhətlərdən biri olmaqla, mərkəzləşmiş dövlət, vahid hüquq sistemi, qanunvericilik bazası yaradılmasına böyük maneələr yaradırdı.
X-XII əsrlərdə Azərbaycan ərazisində mövcud olmuş dövlətlərin idarəetmə sistemi, hüquq institutları, qanunvericilik məsələləri haqqında müəyyən fikir söyləmək, hər hansı bir elmi nəticələrə gəlmək üçün ilk növbədə bu dövrün siyasi mənzərəsinə nəzər yetirmək və baş verən siyasi proseslərin gedişini izləmək və yalnız ictimai-siyasi hadisələr fonunda təfsir vermək daha əlverişlidir.
Bu əsrlər Azərbaycanın elm və mədəniyyət tarixində böyük intibah və inkişaf dövrü olmuşdur.Bu dövr eyni zamanda feodal zülmünə qarşı çıxanların fəallaşması, azadlıq hərəkatlarının yüksəlməsi, insanların öz azadlıqlarını, hüquqlarını daha geniş tələb etdikləri əsrlərdir.(15 s. 116.)
Azərbaycan ərazisində yeni dövlətlərin yaranması, yeni istehsal münasibətlərinin bərqərar olması ilə yanaşı, eyni zamanda yeni siyasi sistemin meydana çıxmasına, hüquq və qanunvericilik, xüsusilə də dünyəvi qanunvericilik sahəsində müəyyən dəyişikliklərə səbəb oldu.
Bəhs olunan dövrdə hüquqi münasibətlərin, dünyəvi və dini qanunvericilik məsələlərinin tədqiq edilməsi Səlcuq və Atabəylər dövlətinin ictimai və dövlət quruluşuna, hüquq institutlarına nəzər yetirmədən mümkün deyil. Xüsusilə, dünyəvi qanunvericilik məsələlərinin tədqiq edilməsi baxımından dövlət quruluşunun, idarəetmə orqanlarının, fiksal institutların, həmin dövrün hüquq mənbələrinin öyrənilməsi vacibdir. Bunsuz dünyəvi qanunvericiliklə dini qanunvericilik arasında sərhəddi müəyyən etmək çətindir. (16 s. 246-247).
Bu dövrdə həmin dövlətlərin hüquq sistemində, həmçinin hökmdarların qanunvericilik fəaliyyətində də mühüm  dəyişikliklər baş verməmişdir. Bu dövrdə dövlətin dünyəvi qanunvericiliyi əsasən hökmdarların müxtəlif məsələlər ilə bağlı verdiyi fərmanlar, normativ hüquqi aktlarla müəyyən olunurdu. Bu fərmanlarla ictimai-siyasi həyatın müxtəlif sahələri, o cümlədən torpaq münasibətləri, əhalinin hüquqi vəziyyəti, vergi sistemi, mülkiyyət və vərəsəlik hüququ, inzibati hüquqla bağlı olan normalar əks etdirilmişdi.(7 s.  27).
Qeyd edilməlidir ki, dünyəvi qanunvericiliyə, yəni hökmdarın verdiyi fərmanlara müsəlman հüquq normalarının təsiri elə də böyük deyildi. Lakin islam dininin hakim olduğu bir dövlətdə hətta hökmdar fərmanlarının belə şəriət qaydalarına uyğun olması, islama və  onun əsas mənbələri olan Quran, Sünnə və dövrün görkəmli din xadimlərinin fitvaları ilə ziddiyyət təşkil etməməsi vacib şərtlərdən biri idi. Bu səbəbdən dini qanunvericiliklə dünyəvi qanunvericilik arasında kəskin sədd çəkilməsi, onların bir-birini təkzib etmə faktlarının axtarılması elmi cəhətdən düzgün olmaz. Bu iki institutun bir-birini tamamlaması fikrinin irəli sürülməsi ,fikrimcə, daha düzgün olardı., sırf müsəlman dövlətində hansısa fövqəladə dünyəvi qanunvericiliyin mövcud olmasından bəhs etmək özü düzgün olmazdı.(18 s. 59).
Belə ki, dövlət başçısı nə qədər geniş səlahiyyətlərə malik olsa da, onun və dövlətin bütün hüquqi fəaliyyəti, qəbul edilən qanunlar, verilən fərmanlar və göstərişlər, bütün normativ hüquqi aktlar fiqh və şəriət tələblərinə uyğunlaşdırılır, hətta hökmdarın apardığı müharibələr belə, ali-ruhani xadimlərin xeyir duasından sonra həyata keçirilirdi.
Məlum olduğu kimi, islam qanunvericiliyi dini və dünyəvi qanunlar arasında qırılmaz bir əlaqə müəyyən etmişdir. ona görə də dövrün idarəetmə qaydalarından bəhs edən “Siyasətnamə” kitabında da dövlət başçısının dünyəvi qanunlarla yanaşı, əksər şəriət normalarını və Qurana dair təfsirləri bilməsinin vacib olduğu vurğulanırdı. Məhz elə bu baxımdan da hökmdar fərmanlarının islam dininin və müsəlman hüququnun normaları çərçivəsində hazırlanması və yalnız bu normaların inkişafına xidmət göstərməsi tələb olunurdu.( 7 s. 27).
X-XII əsrlərdə müsəlman hüququ bütün müsəlman ölkələriylə yanaşı , Azərbaycanda da inkişaf etmiş, hüquq sistemində bir sıra dəyişikliklər meydana gəlmişdir. Bu inkişafda alimlərimizin , onların yazdıqları əsərlərin də böyük rolu olmuşdur. Həmin əsrlərdə Azərbaycanda müsəlman hüquq sisteminin inkişaf məsələlərini daha ətraflı tədqiq etmək üçün hüququn ümumi inkişafina da nəzər salmaq lazımdır.(25).
Bu dövr islamda ərəb hegemonluğunun hökm sürdükləri dövrün sonuna təsadüf edir və bu dövrdə ərəblərin müəyyən etdiyi  müsəlman hüquq sisteminin ümdə məsələləri də  dəyişikliyə uğrayır və müəyyən mənada öz hüquqi qüvvəsini itirirdi.Ərəblərin hakimiyyəti dövründə ilkin zamanlar-Rəşidi xəlifələrinin dövründə dini və dünyəvi hakimiyyət, qanunvericilik səlahiyyəti xəlifəyə məxsus olsa da sonra Əməvilər dövründən etibarən ruhani hakimiyyət xəlifənin əlindən alınır və bununla da hüquq sistemində hakimiyyət bölgüsü yarandı. Beləliklə də müsəlmanların dini həyatı üzərində hakimiyyət din alimlərinin-üləmaların və fəqihlərin əlinə keçdi. Və bununla da din alimləri tərəfindən əsərlər yazılaraq, fitvalar verilərək müsəlman hüququnun yeni mənbələrinin yaranması, eni zamanda  məzhəblərin yaranması və formalaşaraq genişlənməsi vüsət almağa başladı.
  X-XII əsrlərdə Azərbaycanda həmin məzhəblərin formalaşması dayanmış, eyni zamanda müsəlman hüququnda üləmaların və fəqihlərin yeni təfsirlər yazaraq müsəlman hüquq sistemində qanunvericilik təşəbbüsü altında çıxış etmələrinə son qoyulmuşdur. Onlar artıq yalnız Quranı, hədisləri və digər hüquq normalarını təfsir etmək və fitvalar vermək səlahiyyətlərinə malik olmuşlar.(20 s. 19).
Bununla yanaşı X-XII əsrlərdə hökmdarlar fiqh və şəriətə aid bütün məsələlərin həllini yenə də din alimlərinin-müctəhidlərin ixtiyarına buraxmış və ancaq dünyəvi qanunvericiliklə məşğul olurdular.Müctəhidlər real dövlət hakimiyyətinə malik olmadıqlarına baxmayaraq islam dünyasında keçərli olan qanunlar vermək qüdrətində idilər. Bu da həmin dövrdə dövlət başçıları ilə din xadimləri arasında müəyyən ixtilaflara səbəb olmuş, gizli və ciddi ölçülərə çatan ziddiyyətlərin meydana çıxmasına təkan vermişdir. Ali ruhani din xadimlərinin bəzən dövlət işlərinə qarışmasına dözə bilməyən bəzi dünyəvi hakimlər şəriət hökmlərinin fəaliyyətini dayandıran qanunlar da vermişlər.(19 s. 123).
Hüquq və qanunvericilik sahəsində mövcud olan bu ikitirəliyin nəticəsi kimi, X-XII əsrlərdə Azərbaycan dövlətlərində şəriət qaziləri ilə yanaşı dövlət qaziləri də fəaliyyət göstərmişlər. Buradan da belə bir nəticəyə gəlmək olar ki, şəriət və dünyəvi məsələlər bir-birini tamamlamış, biri digərinin fəaliyyət sferasına müdaxilə etməmişdir. Dinlə bağlı olan məsələlər- ibadət ,ailə-nikah, miras, boşanma hüquq münasibətləri şəriət məhkəmələrində, digər məsələlər- dövləti cinayətlərlə bağlı iddialara isə dövlət məhkəmələrində baxılmışdır.
Bu dövrdə Azərbaycan ərazisindəki şəhərlərdə şəriət və dövlət məhkəmələri ilə yanaşı, dini, mənəvi və əxlaqi qaydaların yerinə yetirilməsinə nəzarət edən xüsusi təsisat-“hisbə” də fəaliyyət göstərmişdir. Bu idarə əsasən ictimai həyat və əxlaq məsələlərində islam qaydalarının nə dərəcədə düzgün yerinə yetirilməsinə nəzarət edirdi.( 26 s.195).
 Şəhərlərdə  hisbəyə xüsusi məmur möhtəsib rəhbərlik edirdi. Möhtəsib fəqihlərin sırasından seçilir və onun xidməti dini vəzifə hesab olunurdu. Möhtəsib namazların qulınmasına, orucluq qaydalarının yerinə yetirilməsinə nəzarət edir, qadınların küçəyə örtüksüz çıxmasının, kişilərlə Söhbət etməsinin qarşısını alır, sərxoşları, nəşəxorları, qumarbazları, uşaqbazları, fahişələri, küçə musiqiçilərini, falçı və baxıcıları həbs etdirirdi. Tarixi qaynaqlarda möhtəsibin hətta hakim Sülalənin nümayəndələrini, dövlət məmurlarını şəriət qaydalarını pozduqlarına görə həbs etməsi və Cismani Cəzaya məruz qoyması haqqında çoxlu məlumatlara da təsadüf edilir. Belə hallarda hətta hökmdar belə bu adamları Cəzadan xilas edə bilmirdi. Beləliklə, ali ruhani iyerarxiyasında Və dövlət məmurları arasında möhtəsib rəis, qazi, imamlar, seyidlərlə bərabər səviyyədə yer tutan nüfuzlu bir dövlət vəzifəsi idi.
X-XII əsrlərdə vergilərin yığılması, dövlətin idarə olunması, daxili və xarici siyasətinin müəyyən edilməsi sahəsində qanunlar əksər hallarda dünyəvi hakimlər tərəfindən verilmişdir. Lakin məsələyə diqqətlə yanaşdıqda aydın olur ki, dünyəvi hökmdarlar hətta  hakimiyyətin zirvəsində olduqları zamanlar belə ruhani qanunşünaslarla - fəqihlərlə açıq-aşkar konfrontasiyaya girməkdən ehtiyat etmişlər. Bunun da bir sıra səbəbləri olmuşdur. Birincisi, dünyəvi hökmdarlar ruhanilərə qarşı açıq çıxış etməklə onları düşmənlərinin tərəfinə keçməyə təhrik etməkdən və dövlət daxilində “beşinci kolona”  çevrilmələrindən ehtiyat edirdilər. Digər qisimdən olan hökmdarlar isə sadəcə olaraq dini qayda-qanunlara ciddi əməl etdiklərindən din xadimlərinə qarşı çıxmaq fikrində olmamışlar.(24 s. 219).
Göründüyü kimi, dövlət hakimiyyətinin islam hüququnun dəyişdirilməsinə yönələn cəhdləri ali ruhani zümrəsi tərəfindən qəbul edilmirdi. Bütün qanunlar, normativ aktlar dövlətin ali din xadimləri tərəfindən təsdiq olunduqdan sonra qüvvəyə minirdi. Deməli, bu sənədlər Quranın tələblərinə, Sünnənin mahiyyətinə uyğun olmalı idi. Digər bir tərəfdən qanunların və hökmdar fərmanlarının din xadimləri tərəfindən təsdiq edilməsi onları «de-yure» təsbit edir və icrasını bütün müsəlmanlar üçün məcburi edirdi. 
Bütün bunlara baxmayaraq, müsəlman hüququ dövlət siyasətinə, idarəetmə məsələlərinə müdaxilədə həlledici mövqe tuta bilməmişdir. Ara-sıra baş verən müdaxilələr isə həlledici əhəmiyyət kəsb etmədiyindən tarixdə elə bir ciddi iz buraxmamışdır. Yəni, müsəlman dövlətlərində dünyəvi hökmdarlar və ruhanilər zümrəsi arasında qarşıdurma eyni dövrdə Avropadakı kimi kəskin olmamış və dövlət siyasətinə ciddi təsir göstərməmişdir. Bunun bir səbəbi də ondadır ki, müxtəlif məzhəblərə qulluq edən hüquqşünasların yazdıqları fiqh əsərləri vahid bir sistem halında birləşdirilməmişdi.
Əvvəlcədən də qeyd edildiyi kimi, müsəlman hüququ, Quran, Sünnə, İcma, Qivas, Fitva, İctihad, Təfsir və adət hüququndan qaynaqlanırdı. Bu qaynaqları lazımi səviyyədə tədqiq etmədən X-XII əsrlərdə müsəlman dünyasında, o cümlədən Azərbaycanda mövcud olmuş hüququn, qanunçuluq və qanunvericiliyin vəziyyətini düzgün qiymətləndirmək mümkün deyildir. Müsəlman hüququ isə ümumi şəkildə şəriət adlanan elmlər sisteminde toplanmışdır ki, bu barədə yuxarıda məlumat verilmişdir. Müsəlman hüququnda analogiyalardan istifadə edilməsinə icazə verilməsi fitvaya geniş yol açmışdır. Fitva vermək islam dinində çox çətin və məsuliyyətli bir iş olduğundan, bir sıra tələblərə cavab verməli idi. İslam tarixində mövcud olan rəvayətlərə görə hətta Xəlifə Ömər də fitva verməkdən çəkinir, belə bir məcburiyyət qarşısında qaldıqda isə peyğəmbərin əshabı, xüsusilə Əli ibn Əbutaliblə məsləhətləşirmiş. Malik ibn Ənəs, Əbu Hənifə, imam Buxari kimi din və islam hüququnun bilicilərinin hətta xəlifələrin təhdidi altında belə fitva verməkdən boyun qaçırdıqları qeyd olunur. 
Müsəlman hüququnun, fiqhin inkişafında əhəmiyyətli rol oynamış üləmalar müctəhid adlanırdılar. İkinci bir qrup isə mükəllidlər adlanırdı. Mükəllidlərin dini məsələlərini və qanunları müzakirə etmək, bu barədə öz fikirlərini bildirmək, təfsir vermək hüquqları yox idi. Ruhani silkinin yuxarı təbəqəsini təşkil edən müctəhidlər fiqh elmində tutduqları mövqelərinə görə üç qrupa bölünürdülər: 1. İctihad fi-hi-şəriə (qanun və norma yaratma, şəriətdə ictihad etmək), 2. İctihad fi-l-məzhəb (məzhəbdə ictihad etmək), 3. İctihad fi-l-məsail (müəyyən məsələlərin həllində ictihad müstəqilliyi). Birinci qrupa daxil olan müctəhidlər Quranı və hədisləri əzbər bilməli, onları şərh etmək bacarığına malik olmalı, bütün şəriət elmlərindən xəbərdar olmalı, şəxsiyyət etibarilə əməlisaleh, saf, təqvalı olmalı idilər.  
Bu dövrdə Azərbaycanda formalaşmış olan dini məzhəblərdə Azərbaycanın hüquq sisteminin formalaşmasında və inkişafında özlərinəməxsus rol oynamışlar.Əsas məzhəblər sünni və şiə məzhəbləri olmaqla yanaşı bu dövrdə şafiiliki, hənəfilik, hənbəlilik məzhəbləri də mövcud olmuşdur ki, həmin məzhəblərdən Əbu Hənifə Neiman ibn Sabit, Əhməd ibn Hənbəl, Malik ibn Ənəsin, imam Qəzzalinin, Əbu Yusifin, Məhəmməd Şeybaninin və digər müctəhidlərin şəriət, onun izahı, Quranın və hədislərin təfsiri barədə yazdığı əsərlər dövrün müsəlman hüququnun mənbəyi qismində, formalaşmasında və daha da zənginləşməsində böyük rol oynamışlar.(6. s. 112). 
Adları çəkilən əsas məzhəblərdən əlavə, sonralar tarix səhnələrindən silinmiş bir sıra məzhəblər də mövcud olmuşdur ki, onların da Azərbaycanın hüquq sistemlərinə böyük təsiri olmuşdur. Bunlardan ən geniş yayılanları cəririlər və zahirilər məzhəbləri idilər.onlardan Cəririlər məzhəbinin əsasını qoymuş Məhəmməd ibn Cərir ət-Təbəri fiqh və təfsir üzrə 30 cildlik əsər yazmışdır ki, bu əsərlər də həmin dövrdə əhəmiyyətli rol oynamışlar. Zahirilər məzhəbinin əsasını isə Davud ibn Əli əl –İsfahani qoymuşdur. Zahirilər isə öz nüvbəsində Quranın və hədislərin zahiri təfsir olunmasına üstünlük verir və onların hər hansı bir gizli mənaları olmasını inkar edirdilər. X-XII əsrlərdə bu məzhəblər  Azərbaycana, İrana və digər Ərəb ölkələrindən ibarət böyük bir coğrafi əraziyə yayılmış və hüququn inkişafına böyük töhfələr vermişlər.(27)
Həm Sünni, həm də Şiə müsəlman hüququnda hüquq, dini mərasim, ailə və məişət qaydalarında bütün mövcud kazuslar iki qismə bölünürdülər: halal və haram. İstər sünni, istərsə də şiə məzhəblərində halal və haram buyurulan əməllər arasında elə bir ciddi fərq yox idi. Sonrakı dövrlərdə müsəlman hüququ inkişaf etdikcə, bu bölgü daha da mürəkkəbləşdi və beş qisimdən ibarət oldu.
Vacib əməllər. Bu, yerinə yetirilməsi bütün mükəlləflər üçün məcburi olan əməllər sayılırdı. Vacib əməllərin özləri də iki hissəyə ayrılırdı: fərz əl-eyn — məsələn, namaz qılmaq, zəkat vermək, qüsl, məscidə getmək və s. fərz əl — kifayət — hamı üçün deyil, yalnız müəyyən qisim insanlar üçün məcburi olan əməllər — məsələn, məsciddə imam və ya müəzzin vəzifəsinin icra edilməsi, müqəddəs müharibədə — cihadda iştirak etmək və s.
Məndub və ya müstəhəb əməllər. Belə hərəkətlərin və əməllərin yerinə yetirilməsi məc buri olmasa da, bəyənilən idi. Yəni bu hərəkətlər üçün mükafat nəzərdə tutulurdu, lakin onları yerinə yetirməyənlər cəzalandırılmırdılar. Məsələn, Həccə getmək, sədəqə vermək, əlavə, könüllü ibadət və  Oruc tutmaq və s.
Mübah və ya caiz əməllər. Bu icazə verilən əməllərin yerinə yetirilməsi üçün Allah-Təala tərəfindən heç bir mükafat və ya cəza verilmir. Məsələn, ticarət etmək, müqavilələr bağlamaq, yemək, yatmaq, evlənmək və s.
Məkruh əməllər . Bu əməllər müsəlmançılıq nöqteyi-nəzərindən bəyənilməsə də, onlara görə cəza da verilmir, lakin törədilmələri də düzgün sayılmırdı. Belə ki, axirət baxımından belə əməllərin törədilməsi məsləhət görülmürdü.
Haram və ya Məzhur əməllər. Allahın hökmləri və peyğəmbərlərin qanunları ilə qadağan olunan və şəriətə görə törədilməsi bu dünyada və axirətdə cəza verilən əməllər.Bura şərab içmək, qumar oynamaq,adam öldürmək, zina etmək və s. aiddirlər.
Bu barədə şiə hüququ da sünni hüququ ilə oxşarlıq təşkil edib eyni prinsiplər üzrə qurulmuşdur. Şiə hüququ sünni hüququndan yalnız dövlət nəzəriyyəsi-xilafət haqqında təlim və bir sıra hüquqi mərasim xüsusiyyətlərinə görə fərqlənirdi.
X-XII əsrlər müsəlman dövlət hüququnun inkişaf ilə də əlamətdardır. Belə ki, X-XII əsrlərdə, ümumiyyətlə, XVI əsrədək Azərbaycanda və İranda məhz bu məzhəblər hakim mövqedə olmuşlar. Fiqh baxımından teokratiya quruluşu, yəni dini və siyasi halkimiyyəti dövlət başçısının əlində cəmləşdirən hakimiyyət forması ideal sayılırdı. Lakin artıq Əməvilərin hakimiyyəti dövründə teokratiya quruluşu öz dayaqların itirdi və dünyəvi dövlət formasına keçid tendensiyası hiss edilməyə başladı. Bu zəmində mühəddis və fəqihlərin işləyib hazırladıqları teokratik quruluş nəzəriyyəsi real həyatdan, tarixi gerçəklikdən uzaqlaşmağa başladı. Belə ki, sırf teokratik dövlət xilafət tarixində yalnız ilk dövrdə xəlifənin vaxtında mövcud olmuşdur. Fəqihlərin hazırladıqları teokratik dövlət konsepsiyası feodal cəmiyyətinin inkişafı prosesində baş verən dəyişiklikləri nəzərə almaq iqtidarında deyildi. Bu səbəbdən artıq X-XII əsrlərdə fiqhlə real ictimai münasibətlər arasında kəskin fərqlər getdikcə daha aydın şəkildə nəzərə çarpırdı. Nəzərə alınmalıdır ki, Quranda, o cümlədən hədislərdə müsəlman dövlətinin forması və quruluşu haqqında dəqiq göstərişlər yoxdu. Xəlifənin yalnız dini və siyasi hakimiyyətə malik olması aydın idi.
Bu dövrdə məzhəblərin zaman keçdikcə inkişafı və görkəmli qanunşünasların, müctəhidlərin səmərəli fəaliyyəti müəlman hüququnu o dərəcədə təkmilləşdirmişdi ki, artıq X əsrdən etibarən bütün islam ölkələri , o cümlədən , Azərbaycanda da bütün ictimai, hüquqi münasibətləri tam surətdə əhatə edərək tənzimləməyə qadir oldu. Cəmiyyətin hüquqi həyatında mövcud olan ikilik müsəlman hüququndan çox dövlətin hüquq yaradıcılığına şərait yaradırdı. Fəqihlərin qanunyaradıcılıq fəaliyyətində durğunluq getdikcə daha aydın nəzərə çarpırdı. Hətta təqlidçi müctəhidlər belə yeni hüquq normaları yarada bilmirdilər. Mütəqəllidlər yalnız keçmişdə yazılan əsərlərə şərhlər yazır, öz müctəhidlərinin mənsub olduqları məzhəbin hüdudlarından kənara çıxa bilmirdilər. “Məzhəb ictihadı” adlanan yeni bir fəaliyyət növü də meydana gəlmişdi. Buradan da belə nəticəyə gəlmək olar ki, fiqhdə ictihadın tədricən öz əhəmiyyətini itirməsi onun aradan qalxması zərurətini şərtləndirirdi.
Artıq X əsrdə müsəlman aləmində hüquq və norma yaratma fəaliyyətində də böyük dəyişikliklər baş vermiş, qeyri-məhdud, müstəqil hüquq qanun yaradıcılığı prosesinə, yəni nüfuzlu fəqihlərin- müsəlman hüquqşünaslarının Qurani-Kərimi və Sünnəni öz mülahizələrinə uyğun olaraq təfsir etmələrinə son qoyulmuş, bir sözlə “ictihad qapıları” bağlanmışdır. Fəqihlər və müctəhidlər yalnız xüsusi əhəmiyyət kəsb etməyən xırda məsələlər ilə bağlı öz şəxsi mülahizələrini irəli sürə bilərdilər. (28 səh 159). Bu dövrdə məzhəblər artıq formalaşmış və hər bir məzhəb öz nəzəri əsaslarını və praktiki qaydalarını müəyyən etmişdir. Yeni meydana çıxan ictimai münasibətlər isə dövlət tərəfindən verilmiş qanunlarla tənzim olunurdu.
Lakin bütün bunlar heç də müsəlman hüququnun inkişafının tamamilə dayanması mənasına gəlmirdi. Təfsirlərə son qoyulsa da, təqlid xarakterli əsərlərin yazılması davam etdirilirdi. Bu hadisə müctəhidlərin sərbəstliyinə son qoysa da mübahisəli məsələlər yenə də qazilərin hökmləri və fitvalarla tənzimlənirdi. XI əsrdən etibarən artıq mütəqəllid fəqihlər əsasən nikah, boşanma, qul azadetmə, cihada dair fikirləri, yeni tələblər baxımından dəyərləndirərək onlara şərhlər verirdilər. 
Məzhəb təəssübkeşliyinin güclənməsi, məzhəblər arasında rəqabətin artması hüquqi məsələlərin həllində böyük problemlər yaradır, müsəlman hüququnda çaşqınlığın bərqərar olmasına şərait yaradırdı. Bu dövrdə həmçinin mübahisə etmənin və nəzəriyyəçiliyin qaydaları da yaranmışdır. Qəzzalinin özü mübahisə və nəzəriyyəçiliyin 8 qaydasını müəyən etmişdir. Mübahisə edən tərəflər bir-birlərinin dəlillərini hörmətlə qəbul etməli, fikrin bildirilməsinə maneə yaratmamalı, mübahisəyə nəzarət edən müctəhidin sözünə qulaq asmalı idilər. Sultanlara, əmirlərə, yüksək vəzifəli şəxslərə dair mübahisələr isə gizli aparılmalı idi. 
Bir tərəfdən din ilə hüquq arasında sıx bağlılıq, dinin ictimai və şəxsi həyata, insanların məişətinə, hətta düşüncə tərzinə belə güclü təsiri bütün müsəlman ölkələrinin, o cümlədən, orta əsrlər Azərbaycanının tarixi inkişafının əsas xüsusiyyətini, aparıcı istiqamətini təşkil edirdi. Müsəlman hüququnun əbədi olaraq dəyişməz hesab olunan dini ehkamları və yerinə yetirilməsi vacib buyurulan qaydalar üzərində qurulduğunun iddia edən qanunvericilər- fəqihlər hüquqa hər hansı bir dəyişiklik edilməsinin qarşısını almağa çalışır və bütün bunlara bidət damğası vururdular. Lakin iqtisadiyyat, istehsal münasibətləri, mədəniyyət və elmi fəlsəfi fikir dəyişilməz qala bilməzdi. Bütün bu dəyişikliklərin islam dini ilə, müsəlman hüququ ilə nə dərəcədə bağlı olduğunu müəyyən etmək və ya onları islam qanunları nöqteyi-nəzərindən izah və təfsir etmək lazım idi. (26 s. 147).
Məsələyə digər tərəfdən yanaşdıqda isə müsəlman hüququnun əsas mənbəyi olan Quranda gizli mənaları olan, hələ təfsir olunmayan məlumatlar qalırdı. Bunların açılmasının, araşdırılmasının böyük əhəmiyyəti var idi. Məhz bu səbəbdən şiələr Quranın təfsir edilməsinin məhdudlaşdırılması ilə razılaşmırdılar. Üçüncü bir tərəfdən isə, Azərbaycan əhalisinin iqtisadi, sosial, mədəni həyatında kök salmış yerli adətlər, mərasimlər, məişət-davranış qaydaları tədricən müsəlman hüququna sirayət edir və onun inkişafına əhəmiyyətli təsir göstərirdi. Belə proseslər digər ölkələrdə də gedirdi. 
Yuxarıda qeyd edildiyi kimi, X-XII əsrlər Azərbaycanda hüquq elminin inkişafı ilə əlamətdar olmuşdur. Bu dövrdə hüquq elmi əsasən fəqih mütəkəllimlərin, yəni müsəlman hüquqşünas-teoloqların əsərlərində inkişaf etdirilirdi. Dövrün bəzi müstəsna hadisələrini nəzərə almasaq, dini elmlər əsas etibarilə fəqihi-mütəkəllimlər qismən sufilər, dünyəvi elmlər daha çox Şərq peripatetik filosofları tərəfindən inkişaf etdirilmişdir. (20 s. 59).
Beləliklə müsəlman hüquqşünaslarının islam ehkamlarına və hüquq normalarına mütləqlik və dəyişməzlik xarakteri vermək cəhdlərinə baxmayaraq, fiqh dövrün yeni tələblərinin təsiri altında zaman keçdikcə zəifləmiş və öz yerini dünyəvi hüquqa, dövlət hüququna vermək məcburiyyətində qalmışdı. Bununla belə fiqhə əlavələr edilməsi dayandırılsa da, siyasi və sosial-iqtisadi həyatın inkişafı, ictimai- hüquqi münasibətlərin mürəkkəbləşməsi, hüquq və qanunvericilik üzrə yeni əsərlərin yazılmasını labüd etmiş, dünyəvi qanunvericiliyin inkişaf etdirilməsi zərurətini meydana çıxarmışdı. 

II Fəsil. X-XII əsrlərdə Azərbaycanda hüququn təkamülü

	2.1. X-XII əsrlərdə Azərbaycanda hüququn mənbələri
İslam dini bütün dövlətin ərazisinda hakim mövqeyə malik olduğundan onunla üzvü surətdə bağlı olan müsəlman hüququ, eləcə də bütün qanunvericilik sistemini əhatə edən şəriət özünün ali hüquqi qüvvəsini bu dövrdə də saxlayırdı. Yəni əsas hüquq mənbəyi qismində, ərəb işğalı dövründə olduğu kimi, müsəlman hüququ çıxış edirdi.Müsəlman hüququ ilə yanaşı, bu dövrdə əhalinin xristian kəsimi arasında yayılmış xristian kilsə hüququnu da hüququn mənbələri qismində göstərmək olar. Xristian kilsə hüququnun da mənbələri arasında Müsəlman hüququnda olduğu kimi bir sıra mənbələr mövcud olmuşdur.Bu mənbələrə Əhdi-ətiqi, İncili, Müqəddəs rəvayətləri, icbari qanunları, eyni zamanda sinod patriarxlarının ehkam qaydaları külliyyatını , mötəbər qanunçularının rəylərini və xristian kilsəsinə aid mülki hüquqları misal göstərmək olar. Müsəlman hüququ isə öz növbəsində Qurandan, Sünnədən, İcmadan, Qiyasdan, Fətvadan, İctihaddan, Təfsirdən, Qanundan və Adətdən qaynaqlanıb onlara əsaslanırdı. Burada müsəlman hüququ ilə xristian hüququ arasında bir sıra oxşar və fərqli cəhətlər də mövcuddur.Müsəlman hüququ Xristian hüququ arasındakı əsas  fərqlərdən biri budur ki, qüvvədə olduğu bütün dövr ərzində dünyəvi hüquqa və digər hüquq sistemlərinə yer verməmiş, onları tamamilə əvəz etmişdir. Xristian və digər hüquq sistemləri isə dünyəvi hüququn müddəaları ilə yanaşı işlənərək onları tamamlamış, müstəqil hüquq sistemi rolunu oynaya bilməmişdir. 
Din ilə hüquq arasındakı sıx bağlılıq, birincinin ictimai və şəxsi həyata, hətta məişətə güclü təsiri bütün müsəlman ölkələrinin, o cümlədən, orta əsrlər Azərbaycanının tarixi inkişafının xüsusiyyətini təşkil edirdilər. Müsəlman hüququnun əbədi olaraq dəyişilməz hesab olunan dini əlamətlərin üzərində qurulmasını iddia edən qanunvericilər — fəqihlər hüquqa hər hansı bir dəyişikliyin olunmasının qarşısını almağa çalışırdılar. Lakin iqtisadiyyat, istehsal münasibətləri və mədəniyyət dəyişilmədən qala bilməzdi. Bütün bu dəyişikliklərin islam dini ilə, müsəlman hüququ ilə nə dərəcədə bağlılığını aşkara çıxarmaq lazım idi.
Artıq X əsrdə qeyri-məhdud müstəqil hüquq yaradıcılığı prosesinə, yəni fəqihlərin — müsəlman hüquqşünaslarının Quranı və hədisləri təkbaşına təfsir etmələrinə son qoyulmuş və köhnədən yaradılıb formalaşmış hüquq mənbələri mübahisəsiz olaraq qanuniləşdirilmişdi. Bu dövrdə fiqh alimləri yalnız xırda məsələlərlə bağlı öz şəxsi mülahizə və təhlillərini izhar və tərtib edə bilərdi. Buna baxmayaraq həmin dövrdə Azərbaycanda ümumilikdə hüququn, xüsusilə islam hüququnun inkişafı ilə bağlı mütərəqqi addımlar atılmışdı.
Yuxarıdada qeyd etdiyim kimi, bu dövrdə də müsəlman hüququ hüqunun əsas mənbəyi kimi öz rolunu qoruyub saxlamışdı. Müsəlman hüququ öz öyrənmə predmetine göre iki qrupa bölünür üsul əl-fiqh ve füru əl-fiqh. Birinci qrup fiqhin mənbəyinin ümumi nəzəri əsaslarını, ikinci qrup isə ayrı-ayrı hüquq institutlarının öyrənilməsini tədqiqat obyektinə daxil edir. Müsəlman hüququnun 4 əsas  mənbələri aşağıdakı kimidir:
l) Quran (İlahi kitab); 
2) Sünnə (Məhəmməd s.ə.s -in kəlamları və hərəkətləri);
3) Qiyas (bənzətmə),
4) İcma (görkəmli hüquqşünasların və ilahiyyatçıların müştərək rəyi),
Müsəlman hüququnun digər mənbələrinə isə daxildir:
- Fitva (ali ruhani şəxslərin yurisdik qərarlari), 
- Adətlər (ürf- ərəblərin və islama etiqad bəsləyən başqa xalqların adət və ənənələri);
- Qanun (əmr edilən doğru yol). (11 s. 75).
Bu hüquq mənbələri fiqhin tərkibində iki qrupa ayrılır. Birinci qrup normalara Quranın hüquqi göstərişləri və sünnə, ikinci qrupa isə "rasional" mənbələr daxildir. İkinci qrup ən nüfuzlu hüquqşünaslar olan müctəhid və fəqihlərin nəzəriyyələri əsasında formalaşmış müsəlman hüquqi doktrinasıdır.
Quran müəlman hüququnun ən mühüm mənbəsidir. Quran müsəlman hüququnun əsas mənbəyi olmaqla bərabər, həm də müdrikliyin, əxlaqın və humanizmin tükənməz mənbəyidir. Mətn etibarı ilə Quran müqəddəs kəlamlardan, dini ehkamlardan, həm də əxlaq normalarının geniş əks olunduğu ayələrdən ibarət topludur, Quran hər bir müsəlman üçün əsas dəyər sayılır. Bütün islam dininin və hüququnun nəzəri əsası və mənbəyi “ Qurandır”.
Quran 114 surə və 6660 ayədən ibarətdir. Məzmununa va xronologiyasına görə Quran surələri iki dövrə ayrılır: Məkkə surələri (hicrətdən əvvəlki surələr). Mədinə dövrü surələri. Hüquq normaları əsasən Mədinə dövrü ayələrində öz əksini tapmışdır. Bu normalar, başlıca olaraq, 2, 4 və 5-ci surələrdə toplanmışdır; bu surələrdə isə 500-dən artıq ayə vardır.(9 s. 91-92)
Müsəlman  hüququnun mühüm mənbəyi kimi, Quran müxtəlif məsələlər üzrə çoxsaylı hüquq normalarını özündə ehtiva edir. Ona görə də, təsadüfi deyildir ki, Qurana lap əvvəldən təkcə dini deyil, qanunverici əhəmiyyət də verilirdi. Əsasında Quranın durduğu İslam hüquq normalarının xüsusiyyətləri onların konkret hadisələrdən yaranmasında ifadə olunur. Ona görə də müəyyən bir dövrdə hüquq norması kimi qüvvədə olan bir sıra ayələrin əvəzinə, sonradan nazil olan digər ayələr yeni və fərqli norma müəyyən edirdi.
Quranın bütün hüquq normalarını iki hissəyə bölmək olar: Birinci hissəyə ailə və nikah, vərəsəlik, maliyyə, vergilər və s. sahələr üzrə  hər hansı məsələnin həlli üçün konkret və aydın göstərişlərin müəyyən edildiyi hüquq normaları aid edilir. Belə normalar Quranın 100-dən çox ayəsində mövcuddur. 
500-dən çox ayənin cəmləşdiyi 2-ci, 4-cü və 5-ci surələrdə isə mülki, cinayət və dini işlər üzrə göstərişlər toplanmışdır. İkinci qrupa bu və ya digər məsələnin həlli üzrə birbaşa deyil, yanakı göştərişləri nəzərdə tutan normalar daxildir. Quranın insanların qarşılıqlı münasibətlərini nizamlayan normalarının içərisində dini- əxlaqi istiqamətdə formaya salınmış ümumi qaydalar üstünlük təşkil edir. (9 s. 82)
Dini-hüquqi normaların özünəməxsus bir toplusu kimi, Quran mülki və cinayət hüququnun siyasi, inzibati və təsərrüfat sahələrinin, habelə ictimai və şəxsi həyatın əsas qaydalarını özündə əks etdirir. Quranda bütün dini ritual məsələləri mülki, cinayət və dövlət hüququ problemləri ilə bir vəhdət təşkil edir. İlkin islamda, hətta din və hüquq tam olaraq fərqləndirilmirdi.
Quranda hüquq normalarının ardıcıllığı gözlənilməsə də, dini, hüquqi və etik normalar öz məzmununa görə fərqlənsələr də, onların hamısı bir biri ilə əlaqəli olmaqla, tam bir kompleks yaradırlar. Qeyd etmək lazımdır ki, Quranın tərtibçiləri ilkin olaraq onun başqa dillərə tərcümə edilməsinə yasaq qoysalar da, X əsrdən başlayaraq Quran fars, türk, urdu və digər Şərq xalqları dillərinə, XIV əsrdən başlayaraq isə həmçinin Avropa dillərinə tərcümə edilmişdi. 
Quran bütün islam elmlərinin, o cümlədən hüquqdan bəhs edən elmlərin çıxış nöqtəsi, əsas mənbəyi olmuşdur.Fiqhə dair yazılmış bütün əsərlərdə Quran tərəfindən qoyulmuş normaların izahı verildikdən sonra digər normaların şərhinə keçilmişdir.
Quran ilkin zamanlarda şifahi şəkildə hafizlər tərəfindən əzbərləmək yollu ilə yadda saxlanılır və söylənib yayılırdı. Lakin sonralar yazılı mənbənin olmasının zəruriliyini dərk edən xəlifə Əbu Bəkr  və Ömər onun yazılmasını Zeyd bin Sabitə tapşırmışlar. O Quranın ilk mətnini dəri parçaları, gil, daş lövhələri üzərində yazılmış olan mətnlərdən köçürmüş və köməkçiləri ilə birlikdə Quranın ilk mətnini bərpa etmişlər.
Sünnə isə müsəlman hüququnun-fiqhin ikinci əsas mənbəyidir və ərəbcə nümunə, adət ənənə mənasını verir. Sünnələr Məhəmməd peyğəmbərin hərəkət və əməlləri, həmçinin onun dediklərindən ibarət olmaqla, əsas qanunu – Quranı tamamlayan çox önəmli bir mənbədir. Sünnələri Məhəmməd peyğəmbərin əshabələri yayırdılar, çünki müvafiq bir təsadüf düşəndə onlar peyğəmbərin necə hərəkət etdiyini, nələr dediyini və hətta bir şey deməyib susduğunu xatırlayıb deyirdilər və bunların hamısı müvafiq şəraitə uyğun  bir nümunə vəzifəsini görə bilirdi. 
Beləliklə, sünnə «Allahın kəlamını tamamlamaq vəzifəsini» çox tez görməli oldu və istər bu kəlamlara uyğun şəkildə olsun, istər onları təfsir etsin, istərsə də yeni hökmlər tətbiq etsin, – bu fərqlərdən asılı olmadan həmin vəzifəsini gördü. Bu vəziyyət mətnləri təfsir və müzakira edən hüquqşünaslarla yanaşı olaraq  Məhəmmədin və onun əshabələrinin həyatının ən xırda təfərrüatı ilə əlaqədar olan bütün rəvayətləri (hədisləri) toplamaq və yazmaq məqsədini öz qarşısına qoymuş müəyyən alimlər kateqoriyasını doğurdu.
 Fiqhdə sünnələr müxtəlif meyarlara görə bir neçə cür təsnif edilir. Başlıca olaraq,sünnələr üç qrupa bölünür: qövlü sünnə, feli sünnə, təkriri və ya sükuti sünnə.Bunlardan qövlü sünnə, Peyğəmbərin sözlə dediyi, feli sünnə onun gördüyü bir iş, bir hərəkətlə bağlı, təkrari və ya sükuti sünnə isə Peyğəmbərin, hər hansı bir işin edildiyini və ya sözün deyildiyini  duysa da, onu sükutla qarşılaması yoluyla qoymuş olduğu sünnədir. Digər tərəfdən, məzmun etibarilə sünnələr yenə də üç yerə ayrılır: 1) Qurana tam uyğun olan sünnələr; 2) Quranın yorumundan ibarət olan sünnələr; 3) Quranda müəyyən edilməyən yeni bir norma yaradan sünnələr. Sünnə Quranı tamamlayan bir qaynaq kimi fiqhin birinci dərəcəli mənbələri qrupuna daxildir. Quran kimi, onun da xarakterik cəhəti heç zamanı mübahisə doğurmaması və qeyd şərtsiz bütün məzhəblər tərəfindən qəbul edilməsidir.(9 s. 83).
Sünnənin hədislərin əsasında tərtib olunması hesab edildiyindən, hədislərində fiqhin mənbələri sırasında yer alması་ qəbul edilməlidir. Hər bir hədis öz quruluşuna görə iki hissədən ibarətdir. Birinci, kimlərin həmin hədisi peyğəmbərdən eşitdiyini göstərən isnad (istinad edilən) hissəsi, ikinci isə mətnin, hədisin özüdür. Belə ki, bir sıra hədislər peyğəmbərin sağlığında toplanıb və bunlara sadəcə olaraq hədisin özü deyilir. 40 hədis («hədis ərbəin») belə hədislərdəndir. Ayrı-ayrı dövrlərdə yeni ictimai münasibətlərə uyğun hədislar uydurulsa da, islam icması hədislərin uydurulmasına qarşı çıxmış, onların həqiqətə uyğun olmasını təsdiqləmək üçün tədbirlər görmüşdür. Bu məqsədlə hədislər təsnif edilərək qiymətləndirilmişdir.
Hədislər səhih (sağlam). həsən (gözəl) və zəif olaraq üç qrupa ayrılmışdır. Səhih hədislər istər isnad hissəsinə, istərsə də mətninin doğruluğuna görə heç bir şübhə doğurmayaraq, tamamila peyğəmbərə edilən hədislərdir. Həsən hədislər isə hamı tərəfindən səhih qəbul edilməyən, lakin məqbul sayılan, onu söyləyənin doğruluğu, həmçinin söylənən mətnin doğruluğu barədə şübhəli məqamlar olan hədislərdir. Zəif hədislər isə bu baxımdan həm mətni tənqid olunmuş, həm də danışanların bir və ya bir neçəsi şübhəli olan hədislərdir. Digər bir təsnifatla isə hədisin kimin hərəkətlərini və sözünü özündə əks etdirməsi müəyyən edilmişdir. Hədislərin yalnız peyğəmbərin öz hərəkətlərinə aid olan hissəsinə «məruf», əsabələrin sözünü və əməlini bildirən hissəsinə «mövquf», peyğəmbərdən sonra birinci nəsl əsabələrin, yəni tabiunun sözünü va əməlini bildirən hissəsinə isə «məqtu» hədislər deyilir.
Mühəddis adlanan müsəlman fəqihləri bütün islam dünyasını gəzərək hədislər toplamışlar. İlk hədis toplayan şəxs Maliki məzhəbinin banisi Malik ibn Ənəs olmuşdur. O, topladığı hədisləri «Müvətta» adlandırmışdır.  IX əsrin əvvəllərində əl-Buxari və Müslüm tərəfindən hədislərin iki toplusu tərtib edilmişdi. Daha sonra müəllifləri Əbu Davud, Ət-Tirmidi, Ən-Nəsai və İbn Macall olan dörd hədislər toplusu da meydana çıxmışdı. Bu toplularda bir çox digər məsələlərlə yanaşı, müsəlman hüququna dair əsaslı normalar da vardır. Hədisləri peyğəmbərin əshabələri və ya tabiun deyilən peyğəmbərlərdən sonrakı ilk nəsil nağıl edərək əshabələrə istinad edirdilər. Hədislər, fiqhin mühüm mənbələrindən biri kimi Əhməd ibn Hənbəllin də əsərlərində inkişaf etdirilmişdir. Onun «Əl-Məsməd», adlanan kitabı 40 mindən çox hədisdən ibarət olmaqla, hənbəlilik məktəbinin əsasını təşkil edirdi. Fiqhin mənbəyi kimi hədislərdən çox istifadə olunmuş, yuxarıda qeyd etdiyimiz altı hədis məcmuələrinə isə çoxsaylı şərhlər yazılmış, orada olan hədislərin sayı artırılmışdır. Mövzu əsasında yerləşdirilən və fəsillərə bölünən, «müsənnəfs» adlandırılan həmin məcmuələr, mötəbər olmaq cəhətdən bilavasitə Qurandan sonra gələn mənbə sayılır, özü də bu məcmuələrin mötəbərliyi yalnız onların toplandığı vaxtdan qısa bir müddət keçəndən sonra hamılıqla qəbul edilmişdi.(10 s. 94).
Sünnədə həm də xəlifəlik dövrlərində baxılan mülki və cinayət işləri haqda qərar və hökmlər toplanmışdır. Bu qərar va hökmlər hədis şəklində toplanıb araşdırıldıqdan sonra vahid kitabda yazılmışdır ki, bu kitaba da Sünnə kitabı deyilir.
Müsəlman hüququnun, ikinci qrup mənbələrinə daxil olan Qiyas və İcma, əsas mənbələr olan Quran və Sünnədən fərqli olaraq bəzi məzhəblər tərəfindən ya qəbul olunmamış, yaxud da qeyd-şərtlə qəbul olunmuşdur. Onu da qeyd etmək lazımdır ki, bu mənbələr Quran və Sünnədə bəzi hüquqi məsələlər barədə mübahisəli göstərişlərin olması səbəbindən ortaya çıxmışdır.
Qiyas ərəbcə «ölçü» deməkdir və fiqhin mənbələrindən biri kimi bənzətmə əsasında yürüdülən mühakimədir. Qiyasın hüquq mənbəyi olması ətrafında uzun zamanlar ciddi mübahisələr olmuş, hənbəlilik məzhəbinin tərəfdarları onu hüquq mənbəyi kimi qəbul etməmiş və yalnız Quran və Sünnəyə əsaslanmışlar.( 10 s. 94).
Qiyas öz inkişafını hənəfilik və qismən də şafiilik məzhəbində tapmış və bilavasitə bu hüquq məktəblərində tətbiq olunmuşdur. Burada Qiyas həmçinin analogiyaya da əsaslanır və burada , bir qayda olaraq Quranda və Sünnədə həlli nəzərdə tutulmayan məsələlər öz əksini tapırdı.
Bu və ya digər məsələ barədə qərar Qiyasa görə, yəni bənzətmə əsasında yalnız Şəriətin əsas qaydalarından kənara çıxmamaqla, digər əsas mənbələrdə nəzərdə tutulan məsələlərə müvafiq olaraq qəbul edilirdi. Şiə məzhəblərində Qiyasdan istifadə edilməsinin əleyhinə yönəldilmiş çoxlu sayda hədislər vardır. Ona görə də onlar Qiyasa mənfi münasibət bəsləyir və onu islam hüququnun mənbəyi kimi qəbul etmirdilər. 
İcma ərəbcə «əcməə» sözündən olub, hər hansı bir məsələ haqqında ümumi rəyə, qərara gəlmək deməkdir. İcma, fəqihlərin, ən mötəbər bilicilərin dinin, hüququn və ictimai həyatın müxtəlif məsələlərinə aid ümumi razılığa gələrək qəbul etdiyi qərar, normalardır. Hələ məzhəblər meydana gəlməmişdən müsəlman üləma və füqəhasının gəldiyi ümumi fikirlərə görə təsbit edilmiş qaydaların toplusuna «İcma» deyilirdi.(10 s. 95).
 İlk dövrlərdə yalnız Mədinə şəhəri  alimlərinin ümumi rəyi ilə müəyyən olunan normalar mənbə hesab edilsə də, sonradan, digər müsəlman ölkəsi və şəhərləri alimlərinin ümumi razılığı da «İcma» hesab edilmişdir. Ümumiyyətlə isə icma qanunları fürus əl-fiqhə dair yazılmış əsərlərdə, fitvalarda toplanırdı. İcma da sünnə kimi üç şəkildə meydana gəlir: qövlü, felin təkriri və ya sükuti. Müəyyən bir zamanda yaşayan bütün fəqihlərin sözlə eyni düşüncədə olduqlarını elan etməsi qövlü icmadır. Fəqihlərin eyni bir sualı yazıyla eyni şəkildə cavablandırılması feli icmanın, müəyyən bir sualın çözümünü sükuti bir razılıqla ifadə etməsi isə təkriri va ya sükuti icmanın varlığına dəlalət edir. 
İslam hüquq məktəblərindən hənəfilik, malikilik, şafiilik və hənbəlilik icmanı hüququn mənbəyi kimi qəbul edirlər. Onlar, yalnız bu mənbənin tətbiq edilə biləcəyi halların dairəsinin müəyyən edilməsi məsələsində fikir ayrılığına malikdirlər. Şiə hüquqşünasları onların imamının, ali dini rütbəli şəxsinin müzakirəsində və qəbulunda iştirak etdiyi qərarları, rəyləri tanıyır və bununla da icmanın rolunu müəyyən dərəcədə məhdudlaşdırırdılar. Buna baxmayaraq, icma Azərbaycanda da ərəb hökmranlığı dövründə hüququn mənbəyi hesab edilirdi.
Fiqhin qaynaqları içərisində konkret dini və hüquqi məsələlər  üzrə ali ruhani şəxslərin qərarlarından ibarət olan fitva da özünəməxsus yer tutur. İmamlar, müftilər, qazılar və digər ali ruhani nümayəndələri tərəfindən qəbul edilən qərarlardan ibarət olan fitva, hüquq mənbəyi kimi şəriətin əsas tələblərindən kənara çıxmamalı idi. İlk fitvalar Məhəmmədin əshabələrinə və rəşidi xəlifələrinə məxsus idi. Sonralar ayrı-ayrı məsələlərin həlli üçün fiqhin digər mənbələrində birbaşa göstərişlərin olmaması səbəbindən baş müfti və ya Şeyx ül-islam tərəfindən istiqamətverici izahatlar, təlimatlar, mübahisəli məsələlər üzrə qərarlar – fitvalar verilirdi.
Müsəlman hüququnun köməkçi mənbələrindən olan təfsirlər isə Quranın, hədislərin əsas müddəalarının izahı, ictihad isə dini-hüquqi, məktəblərin baniləri və onların varisləri, yəni müctəhidlər tərəfindən yeni hüquqi və dini normaların yaradılması və onların izahını nəzərdə tuturdu. Yuxarıda haqqında danışılan və əksər hallarda yazılı formaya salınan, əsas və əlava mənbələrdə ifadə olunmuş normalarla yanaşı, şəriətin tərkib hissələrindən biri də adət hesab edilir. İslam dininə etiqad edən xalqların adət hüququ  bu mənbənin əsasını təşkil edir. Müsəlman hüququnun, adəti hüququn mənbəyi kimi tanımamasına baxmayaraq, adət islamın hüquq sisteminin formalaşmasına müəyyən dərəcədə təsir göstərmişdir. Bu mənada adət hüququ müsəlman hüququ mənbələrinin üçüncü qrupuna daxil edilə bilər.
İslama uyğun olaraq adətlərin tətbiqinə, yalnız şəriətdə konkrel işin həllinə dair aydın göstərişlərin olmadığı va həmin işin az əhəmiyyətə malik olduğu halda yol verilir. Adət hüququnun tətbiqinə yazılı hüquqda çatışmamazlıq olduğu halda da icazə verilir. Bununla yanaşı, adətin tətbiqi nəticəsində müsəlman hüququnun əsaslarına xələl gətirilməsinə də yol verilmir.
Qanun – müsəlman dövlət başçısının verdiyi hüquqi xarakterli fərmanlara deyilir ki, onların da yerinə yetirilməsi məcburi hesab edilir.(14 s. 50).
Eyni zamanda xəlifənin qanunları, fərmanları və ya dövlətin digər normativ aktları da şəriətin mənbələrindən sayılırdı.  Bu cür aktlar şəriətə zidd olmamalı idi. Onlar bütün müsəlmanlar üçün məcburi qüvvəyə malik idi. (14 s. 50).
Şəriət normaları bu dövrdə müsəlmanların həyatının hər sahəsini  əhatə edirdi. Burada mövcud olan əxlaq, hüquq və dini normalar insanların təkcə bu dünyada deyil, axirət dünyasında da davranış qaydalarını göstərir və tənzimləyirdi.
Ümumiyyətlə götürdükdə isə müsəlman hüquq mənbələri bərabərlik, ədalət, azadlıq və qardaşlıq prinsipləri üzərində qurulmuş və təşəkkül tapmışdır.
 Azərbaycanda, həmin dövrdə inzibati hüquq, maliyyə və torpaq hüququnun özəlliklərinin aşkarlanması baxımından bir hüquqi mənbə kimi o dövrün dövlət və ictimai-siyasi xadimi, bacarıqlı siyasətçi Əbu Əli Əl Həsən ibn Xacə Nizamülmülkün «Siyasətnamə»si mühüm əhəmiyyət kəsb edirdi. «Siyasətnamə»də dövləti idarəetmə qaydalarından bəhs edilir, dövlət hakimiyyətinin möhkəmləndirilməsi baxımından ölkənin ədalət prinsipləri əsasında idarə edilməsi önə çəkilirdi. Dövlət işlərinin idarə edilməsində sabitliyə, nizam-intizamın bərqərar olunmasına diqqəti yönəldən hüquqi məsələlərə də çox böyük yer ayrılır. Bu dövrün qanun yaradıcılığı prosesi burada öz əksini tapmışdı və hökmdar fərmanlarına, dövlətin qanunlarına, habelə hökmdarın əmr və göstərişlərinə riayət edilməsi vacib hesab olunurdu. Qeyd edilirdi ki, hökmdar sarayında yalnız ən mühüm məsələlərlə əlaqədar sənədlər yazılmalı, bu sənədlərin aliliyi tanınmalı və onları yerinə yetirməyənlərə ağır cəza verilməlidir. Ayrı-ayrı hakimiyyət və idarəetmə strukturlarının və bu qurumlarda çalışmalı olan məmurların hüquqları, vəzifələri, eləcə də onların səlahiyyət bölgüsü ətraflı şərh edilən bu əsərdə diqqəti cəlb edən məsələlərdən biri də ərizə və şikayətlərin qəbulu və təbəələrin qəbul qaydası ilə bağlı müddəalardır. Təbəələrin ərizə və şikayətlərinə baxılması əsasən iki cəhətdən səciyyələndirilirdi. Birincisi, hökmdar fəaliyyətinin və inzibati idarəçiliyin bu hissəsini ədalətin, dövlət başçısının xalqa və ölkəyə diqqət təzahürü kimi qiymətləndirir. Digər tərəfdən isə məmurların əhali ilə necə rəftar etməli olduqları məsələlərini də əks etdirir. Bu da öz növbəsində əhali ilə dövlət hakimiyyəti arasında, münasibətlərin tənzimlənməsinə xidmət edirdi.
O dövrün xarakterik hüquqi abidələrindən biri «Kitabi-Dədə Qorqud» hesab edilir. 12 boydan ibarət olan bu hüquqi abidə həm ideoloji sahədə, həm də ictimai münasibətlər — adətlər, qədim etiqadlar, qəbilə-tayfa münasibətləri, sosial quruluşun əsas istiqamətləri sahəsində oğuzların tarixinin ilk dövrlərini xarakterizə edir. Humanizmi, sosial ədaləti, sülhü, xalqın birliyinin təmin edilməsini əsas amillər kimi nəzərə çarpdıran bu eposda dövlətin ərazi bütövlüyünün və onun sərhədlərinin qorunub saxlanılması, dövlətin vahidliyinin möhkəmləndirilməsi, ölkədə ədalətli və dayanıqlı idarəetmə strukturunun yaradılması, əhalinin təhlükəsiz həyat şəraitinin təmin edilməsi, humanizm siyasətinin həyata keçirilməsi, ədalətli qanunlar verilməsi daima nəzəri cəlb edir. Bütün bu vacib məsələlərin azərbaycan xalqının bir millət kimi formalaşmasında mühüm rol oynamış və azərbaycan xalqının adət hüququnun əsasını təşkil etmişdir.
	X-XII əsrlərdə Azərbaycan ərazisində müsəlmanlarla yanaşı xristianlar da yaşadıqlarından onların hüquqi münasibətlərini tənzimləmək üçün xristian dininə aid qanunlar toplusundan istifadə edilirdi. Həmin dövrdə meydana  çıxan hüquq mənbələrindən biri də xristian albanlar üçün alban katolikosu III Stepannosun təkidli xahişi ilə Gəncə şəhərinin kilsə xadimi Mxitar Qoş tərəfindən XII əsrin axırlarında, daha dəqiq deyilsə, 1184-cü ildə tərtib etdiyi Qanunnamədir. Qanunnaməyə Bizans imperiyasının qanunları ilə yanaşı, alban kilsə qanunları, «Musanın qanunları», Aquen və Bərdə kilsə kanonları da daxil edilmişdi. ( 10 s. 155.)
Mxitar Qoş «Qanunnamə»ni tərtib edərkən islam qanunlarından da geniş istifadə etmişdir və bu məsələ həmin hüquqi sənədin, məzmununda qeyd olunur. Xüsusilə də «Qanunnaməsinin vərəsəlik hüququ ilə bağlı bir çox məsələlər, ər və ya arvadın əsir düşməsi vaxtı nəzərdə tutulan qaydalar və s. müsəlman hüququnun normalarından istifadə olunması ilə yazılmışdır.
«Qanunnamə» üç hissədən ibarətdir: giriş hissəsi, kilsə qanunları adlanan ikinci hissə və dünyəvi qanunlar adlanan üçüncü hissə. Qanunnamə bu qanunun yazılmasının səbəbləri, tarixi və şəraiti, onun əhəmiyyəti və qanunun yazılması zamanı rəhbər tutulan mənbələr qeyd olunmaqla bərabər, xristian məhkəmələrinin yaradılmasının zəruriliyi, məhkəmə quruluşu və mühakimə icraatının bəzi məsələləri əks etdirilmişdir. (10 s. 155).
Burada ədalət mühakiməsinin ilahi qanunlara uyğun olaraq aparılmasından, məhkəmə işinin ruhanilər tərəfindən həyata keçirilməsinin vacibliyindən, hakimlərə, ittihamçılara, şahidlərə qarşı irəli sürülən tələblərdən, xaçpərəstlərin yalnız öz məhkəmələrinə müraciət etmələrinin, məhkəmənin kollegial şəkildə aparılmasının, yalançı şahidliyə yol verilməməsinin labüdlüyündən bəhs edilir. Məhkəmədə andiçmə qaydası müəyyən edilir və bu zaman iki növ anddan — təsdiq və inkar andından istifadə olunması nəzərdə tutulurdu. Az əhəmiyyətli işlərdə and içilməsinə yol verilmirdi. İddia məbləğinin yüksək olduğu mübahisəli məsələlərdə isə and içilməsində tələskənliyə yol verilməməsi və işin and içmədən yoluna qoyulmasına səy göstərilməsi tələb olunurdu.Yalandan and içməyə görə isə kilsə xeyrinə işləməkdən tutmuş 5 il həbsə alınmağa kimi cəzalar mövcud idi.
Bunlarla yanaşı qanunnamədə ailə-nikah münasibətlərini,mülki hüquq-vərəsəlik və əmlak,məhkəmələrin quruluşu, eyni zamanda cinayət və cəza məsələlərini əks etdirən normalar da az deyildi.


2.2. X-XII əsrlərdə Azərbaycanda hüquq mənbələrinin özəl xüsusiyyətləri
Ümumiyyətlə X-XII əsrlər hüquq mənbələrinin inkişafı, yeni hüquq mənbələrinin meydana gəlməsi və onların özəl xüsusiyyətləri, hüquq sisteminə verdikləri töhfələr, eyni zamanda Azərbaycanın hüquqi və siyasi fikir tarixinin inkişafı baxımından zəngin səhifələrindən biridir. Feodal münasibətlərinin və mədəniyyətinin inkişafı, dövlətin idarə olunması işinin təkmilləşdirilməsi hüququnun və qanunvericiliyin də inkişafına şərait yaradır, yeni-yeni ideologiyaların , hüquqi abidələrin, qanun toplularının meydana çıxmasına səbəb olurdu. Bu dövrdə bütün müsəlman şərqində olduğu kimi Azərbaycanda da ideologiya sahəsində kəskin mübarizə gedən iki istiqamət mövcud idi. Bu ideoloji cərəyanlardan biri islam siyasi-hüquqi ideologiyasına xidmət edərək onun dini ehkamlarının və hüquqi normativlərinin qorunub saxlanması uğrunda mübarizə aparırdı. Digər ideoloji istiqaməti isə O dövrün mütərəqqi dünyagörüşü, qabaqcıl fəlsəfi ideyaları əsasında meydana gəlmiş ictimai-siyasi və hüquqi ideyaları əks etdirirdi (15 səh 33).
 Bu iki istiqamət arasında bəzən açıq, bəzən də gizli surətdə gedən mübarizə araşdırılan dövrün ideya siyasi inkişafını xarakterizə edirdi. Məlum olduğu kimi, feodalizm quruluşu feodalların iqtisadi və siyasi cəhətdən hökmran olduğu bir cəmiyyət idi. İslamın siyasi-hüquqi ideologiyası, fiqh, şəriət normaları dövlət hüququnun təbiətində elə bir əsaslı dəyişiklik etmədi. Hakimiyyətə danışıqsız tabelilik əvvəllər olduğu kimi  yenə də cəmiyyət həyatının müəyyənedici ünsürü idi. Hökmdarlar, hakim ideologiyaya qulluq edən saray əyan-əşrəfi, din xadimləri hakimiyyətin qorunması, möhkəmləndirilməsi yollarını arayırdılar. Sadə xalq kütlələri isə həmişə olduğu kimi ədalətli qanunlar, müdrik hökmdar, firavan cəmiyyət arzusunda idilər. Ümumiyyətlə, X-XII əsrlər müsəlman Şərqində siyasi-hüquqi ideologiyaların intensiv inkişafı dövrü idi. Dövrümüzə qədər gəlib çatan siyasi traktatlar və proqressiv mütəfəkkirlərin digər əsərləri müsəlman xalqlarının qabaqcıl siyasi- հüquqi  fikrinin əhəmiyyətli nailiyyətlərinin bariz nümunəsidir. 
	Bu dövrdə mövcud olan başlıca hüquq mənbəsi Qurani-Kərim idi.  Quranı isə digər mənbələrdən fərqləndirən başlıca cəhət ondan ibarət idi ki, Quran müsəlman hüququnun və ümumən də şəriətin əsas qanunlar toplusu idi. Digər bütün mənbələr də Qurana əsaslanırdı və müvafiq məsələ, hüquqi mübahisə, yalnız Quranın mətnində birbaşa öz əksini tapmadığı zaman digər mənbələrə müraciət olunurdu. Və Quran sözsüz ki, digər mənbələrdən fərqli olaraq bu dövr üçün şəriətdə mövcud olan bütün məzhəblər üçün mübahisəsiz müraciət edilən ilk mənbə olmuşdur.
	Eyni zamanda müsəlman hüququnda hədislərin öyrənilməsi elmi ən geniş yerlərdən birini tutur. Çünki, hüququn mənbəyi kimi hədislər digər mənbələrə nisbətən daha sabit və mötəbərdir. Belə ki, Peyğəmbərin şəxsi məsləhət, tələb və göstərişlərinə geniş yer verilməsinin təmin edilməsi hədislərlə müəyyən  edilir. Hədislərin öyrənilməsi elmi peyğəmbər tərəfindən söylənmiş fikirləri, onlardan anlaşılan məna və güdülən məqsədləri, onun caiz gördüyü və qadağan etdiyini öyrənmək və həyatda təbliğ etməyi öyrədir.(14 s. 51).
Müsəlman hüququnda hədislərin mötəbərliyi üçün tələb olunan şərtlər vardır ki, onlara da əməl etmə məcburi hesab edilir. Zaman keçdikcə yeni ictimai münasibətlərə uyğun qaydalar uydurulsa da İslam buna qarşı çıxmış, hədislərdən mötəbər olmayanların seçilməsi, hətta ayrı-ayrı hədislərin (uydurulmuş) qarşısının alınmasını tələb etmişdilər. Bu baxımından hədislər təsnif edilərək qiymətləndirilmişdir. Hədis əsərləri fiqhin mənbəyi kimi çox istifadə olunmuş və hədis əsərlərinə çoxsaylı şərhlər yazılmış, orada olan hədislərin sayı artırılmışdır. Eyni zamanda hədis köçürülmə zamanı dəyişdirilməməli, tətbiq olunarkən mahiyyəti nəzərə alınmalı, tətbiq olunduğu hala uyğun olmalıdır, mübahisələr zamanı hədisin daha dəqiq mətni müəyyənləşdirilə bilər(14 s. 51).
Yuxarıda yazılanlardan da göründüyü kimi müsəlman hüququnda ikinci müraciət edilən mötəbər mənbə hədislər olmuşdur ki, hədislər birbaşa Məhəmməd peyğəmbərin Quranın ayələrini təfsir etməsindən, eyni zamanda Allahın ona vəyhlər vasitəsilə öyrətdiklərini , Quranda yazılan ayələri öz əməlləri ilə nümunə kimi göstərməsindən  yarandığından Quranda tam olaraq əks olunmamış və ya mübahisəli məsələlərin həllində müraciət edilən zaman ikinci mötəbər mənbə olmuşdur.
Bəzən müsəlman hüququnun mənbələri sırasında hüquq məsələlərinin analogiya üzrə həlli, yolu olan qiyas göstərilirdi. Qiyas mülahizə yolu ilə Quran və Sünnənin prinsiplərindən irəli gələn yeni normanın yaranması idi. Çünki müsəlman həyatının bütün məsələlərinin həlli üçün ən mötəbər istinadgahlar Quran ve Sünnədir. Əgər bunlar hər hansı bir suala konkret cavab vermirsə, üçüncü mənbədən — İcmadan, yəni həmin məsələ barəsində qanunverici alimlərin ümumi rəyindən istifadə edilir, daha sonra isə qiyasa istinad olunur. Qiyas bu və ya digər məsələni Quranda va Sünnədə olan müddəalara bənzətmək yolu ilə həll etməyə imkan verir.(14 s. 49.)
Qiyas əsasən Quranda və Sünnədə birbaşa öz əskini tapmayan məsələlərin həlli üçün müsəlman alimlərinin –müctəhidlərin öz şəxsi rəyləəri əsasında verdiyi qərardır. Bu zaman bəzən Qiyasın Quran və Sünnədə yazılan normalarla fərqliliyinə də rast gəlinmişdir ki, bu zaman müctəhidin konkret şəraitdə vəziyyəti nəzərə alaraq belə qərarlar qəbul etməsinə yol verilirdi. Lakin ümumilikdə Qiyas da hüquqi mübahisələrin həll edilməsində analogiyadan istifadə etdiyindən müsəlman hüququnda Qiyasdan geniç ölçüdə istifadə olunmur, yalnız zərurət olduğu hallarda Qiyasa müraciət edilirdi.
Hüququn mənbəyi kimi icmalarda isə fəqihlərin ümumi razılığa gələrək, qəbul etdiyi qərarlar normalar əks olunur. İcmalar adından da göründüyü kimi, hələ islam dinində məzhəblər meydana gəlməmişdən əvvəl müsəlman alimləri tərəfindən  ümumi rəyə gələrək yaradılmış qaydalar toplusudur. 
İlk dövrlərdə yalnız Mədinə şəhəri alimlərinin ümumi rəyi ilə müəyyən olunan normalar mənbə hesab edilsə də, sonralar digər müsəlman ölkələri və şəhər alimlərinin ümumi razılığı da icma hesab edilmişdir. İcma qanunları füru əl fiqhə dair yazılmış əsərlərdə toplanırdı. (15 s 77).
	İcmanın əsas xüsusiyyəti isə ondan ibarətdir ki, icma qanunları hər dövrdə yenilənmiş, hər dövrün öz müsəlman alimləri – müctəhidləri tərəfindən yazılmış əsərlər də icmaya daxil olmuşdur. Bu baxımdan da icmalar müsəlman hüquq mənbələri içərisində ən geniş normalar toplusuna malik mənbə hesab olunur. 
X-XII əsrlərdə Azərbaycanda müsəlman hüququna –fiqhə dair özəmli əsərlər yazmış şəxslər sırasında Təbrizdə yaşamış Büdeyi Əli Bərzəndi, Əbu Ömər Osman Dərbəndi, Əbu Həfs Ömər Əhməd oğlu Zəncani Xətibi və başqalarını göstərmək olar.(26 s 232).
Adətlər isə islamın ilk dövrlərində islam ehkamına zidd olmadıqca istifadə edilmiş və hüquq mənbəyi kimi qəbul edilmişdir. Xüsusən Mədinə şəhərinin adət hüququndan ilk dövrlərdə geniş istifadə edilmişdir. Lakin sonralar adətlərin islama müvafiq gələnləri sünnələrlə, hədislərlə uyğunlaşdırılmış və beləliklə, hüquq mənbəyi olmuşdur.Bu dövrdə Azərbaycanda geniş yayılmış adət hüququ rolunda həmin dövrün möhtəşəm hüquq abidələrindən olan “Kitabi - Dədə Qorqud” yer alır.
Bu dövrdə tədqiq olunan dövrün möhtəşəm hüquq mənbələrindən biri də dövlət xadimi və siyasətçi Əbu Əli Həsən ibn Xacə Nizamülmülkün “Siyasətnaməsidir”. Bu əsər dövrün Səlcuq dövlətinin eyni zamanda Azərbaycanın mərkəzi dövlət idarəetməsinin yaradılmasında, eyni zamanda hüququn bir çox istiqamətlərinin formalaşması baxımından özəl xüsusiyyətlərə malik əvəzsiz mənbələrdən biridir. 
	Əlli bir  fəsildən ibarət olan “Siyasətnamə əsəri Azərbaycanda həmin dövrdə inzibati hüquq, maliyyə hüququ və torpaq hüququnun özünəməxsus cəhətlərini müəyyən edirdi. Bu əsər, əsasən , dövlətin idarəetməsinə həsr edilmişdir. Nizamülmülk dövlətin idarəedilməsinin əsaslarını müəyyən edərkən , əsasən , müsəlman hüququnun əsas mənbələrindən olan Quran və Sünnəyə əsaslanmış, dünyanı idarə edən hökmdarın da , bu dünyaya Böyük yaradan tərəfindən təyin edildiyini və bunun məsuliyyətinin də böyük olduğunu yazmışdır: “ Dünyanın hökmdarı həqiqətən bilməlidir ki, onun hökmü altında olan camaatın cavabını o böyük gündə ondan soruşacaqlar və əgər başqasının boynuna atsa qəbul etməyəcəklər”.(17 s 32.)
	Müəllif hökmdarın hüquq və səlahiyyətlərinə geniş yer ayırmişdır. Dövlət başçısı ölkənin xarici və daxili siyasətini müəyyən edir, dövlət aparatının fəaliyyətini nəzarətdə saxlayır, orduya rəhbərlik edir, fərmanlar verir , torpaq paylayır, şikayətlərə baxırdı.Eyni zamanda ,ayrı ayrı hakimiyyət və idarəetmə strukturlarında çalışan məmurların da hüquq və əvəzifələri, səlahiyyət bölgüləri ətraflı şərh edilmişdir.
	Əsərdə şahın yazılı fərmanlarının da  ancaq əhəmiyyətli məsələlərlə əlaqədar verilməsi olması və bu fərmanların qanun qüvvəsinə malik olmaslı olduğu da əks olunmuşdur. Həmçinin hökmdarın xalqdan gələn şikayətlərə baxmasının ,ərizə və şikayətlərin qəbulu prosesi də incəlikləriylə işlənib hazırlanmışdır. Mənbədə ölkənin din xadimlərinə, onların yazdığı qanunvericilik əsərlərinə də diqqətlə yanaşılması tövsiyə olunur.
	“Siyasətnamə”də mülkiyyətin formaları, onların hüquqi xarakteristikası, maliyyə hüququ ilə bağlı məsələlər, habelə ayrı-ayrı cinayətlərin kateqoriyaları haqqında məlumat verilir. Bu kateqoriyaları aşağıdakı kimi qruplaşdırmaq olar:
1. Dövləti cinayətlər: dövlətə xəyanət, dövlətə və hökmdara qarşı çıxma, taxt-taca və bütövlükdə dövlətə qarşı sui-qəsd, kütlə içərisində çaxnaşma, qarışıqlıq yaratma, təxribat.
2. Hərbi cinayətlər: orduda təfriqə yaratma, əmri icra etməmə, hərbi rəislərə qarşı hörmətsizlik.
3. Vəzifə cinayətləri: maliyyə pozğunluğu və özbaşınalığı, vergilərin vaxtında yığılıb xəzinəyə verilməməsi, xəzinə oğurluğu və s.
Qeyd edilməlidir ki, bütün bu cinayətlərin törədilməsinə görə adekvat cəzaların təyin edilməsi nəzərdə tutulurdu.( 12 s. 133).
Dövlətin idarə olunmasının bütün sahələrinə toxunan “Siyasətnamə” əsərində dövrün məhkəmə sisteminə də toxunulmuş, ədalət mühakiməsinin həyata keçirilməsində qazilərin fəaliyyətinə xüsusi önəm vermişdir.Ədalət mühakiməsini həyata keçirən qazilərə hərtərəfli dövlət köməyinin göstərilməsi də bütün dövlət orqanlarının qarşısına mühüm vəzifə kimi qoyulurdu.
 Yuxarıda aparılan analitik təhlillərdən də göründüyü kimi  “Siyasətnamə” əsəri araşdırılan dövrdə dövlətin idarə olunmasının forma və metodlarının , həmçinin hüquq təsisatlarının, qanunvericiliyin öyrənilməsi baxımından böyük əhəmiyyətə malik hüquq mənbəsidir.Nizamülmülk bu əsərində dövləti  standart üsullarla , yəni hərbi qüvvənin gücü ilə deyil də , həmçinin eyni zamanda bilikli , təcrübəli dövlət xadimləri və din başçıları vasitəsilə idarə edirdi. Bu baxımdan da ölkədə dövlətin idarə edilməsi, onun hüquqi istiqamətində əhəmiyyətli rola malik bu əsər vasitəsilə sonralar Niamülmülk tərəfindən ölkənin ictimai-siyasi və hüquqi həyatında böyük əhəmiyyətə malik olan “Nizamiyyə” məktəbləri yaradılmışdır.
X-XII əsrlərdə araşdırılan dövrün xarakterik hüquqi abidələrindən, Azərbaycandakı adət hüququ barədə məlumat verən mənbələrdən biri də “ Kitabi – Dədə Qorqud” olmuşdur. Bu əsərdə Azərbaycan xalqının adət  hüququnun əsasları əks olunmuş, onların həyat tərzi, məişəti, adət hüququ , əxlaqi və dini görüşləri , ailə nikah münasibətləri , hərb mədəniyyəti haqda məlumatlar öz parlaq əksini tapmışdır. (22 s. 3). Burada həmçinin bir çox məsələlər əks olunmuş və burada əks olunan ictimai-siyasi və  hüquqi məsələlər həmin dövrə aid cəmiyyət-dövlət quruluşunu öyrənməkdə əvəzsiz təhlil predmeti olmuşdur.
  Nəzərə almaq lazımdır ki, bu əsər yarandığı dövrdə Azərbaycanda oğuz tayfaları və digər tayfalar arasında hələ də qəbilə- tayfa əlaqələri güclü idi və erkən feodal dövlətlərinin formalaşması prosesi gedirdi. Bu eposda dövlət təsisatının, dövlət aparatı iyerarxiyasının quruluşunu müəyyən etmək üçün dövləti idarəetmədəki vəzifə ardıcıllığı , iyerarxik konstruksiya da öz əksini tapmışdır. 
  Eposda dövlətin başında ilkin növbədə xanlar xanı dururdu. Xanlardan sonra isə bəylər mövqe tuturdular.Bəylərin də öz aralarında statuslarına görə iyerarxiyası mövcud idi. Həmin eposda , həmçinin, dövlət quruluşu, idarəetmə orqanları, onların hüquqi statusu məsələlərinə də kifayət qədər geniş yer verilir. Bir sıra mütəxəssislərin fikrincə isə oğuzlarda ali hakimiyyət nominal xarakter daşıyırdı. Bəzi mütəxəssislərin fikrincə isə oğuz hökmdarları arasında tabeçilik itaətdən çox rəqabətə və sədaqətə əsaslanırdı.(21 s. 99 ).Eyni zamanda dövlətin mühüm məsələləri ilə bağlı qərarların da xüsusi şurada – qurultayda həll olunması qaydası Səlcuqilər dövrünə qədər qorunub saxlanmışdır ki, bu da öz növbəsində bu eposun dövlət idarəçiliyi sahəsində də xüsusi rolu olduğunu sübut edir.
  Hər bir cəmiyyətdə olduğu kimi bu tayfalar arsında da ədalət məhkəməsi fəaliyyət göstərmişdir. Eposda bu barədə dəqiq bir qurum adı çəkilməsə də tayfa üzvləri arasındakı bütün mübahisəki məsələlərin , ədalət mühakiməsinin xanın başçılıq etdiyi divanda həll edilməsi ağlabatandır. Və ədalət mühakiməsinin həyata keçirilməsində son söz də xana məxsus olmuşdur.
  Bu  mənbədə əsasən o dövrdə Azərbaycanda yaşamış  tayfaların adət hüququndan bəhs edir. Və bu hüquq özündə adət-ənənəni, əxlaq qaydalarını, dini və etik normaları əks etdirməklə yanaşı, ictimai- həyatın müxtəlif sosial və hüquqi cəhətlərini nizamlayırdı. Adət hüququ ali hakimiyətin həyata keçirilməsindən tutmuş, məişət və ailə münasibətlərinə qədər ictimai həyatın bütün sahələrini əhatə edirdi. 
   Eposda cinayət və cəza məsələlərinə dair normalar da əks olunmuşdur. Əsərdə dövlətə, hökmdarlara qarşı qiyam, xanlara, bəylərə qarşı sui – qəsdlə bağlı hüquqi məsələlər də əks olunmuşdur. Və bir çox dövlətlərdə olduğu kimi oğuzlarda da vətənə xəyanət ən ağır cinayət sayılırdı və edamla cəzalandırılırdı. (12 s. 143).
Yuxarıda tədqiq olunan məsələlərdən də göründüyü kimi, “Kitabi Dədə Qorqud” əsəri dövrünün mühüm əhəmiyyəti olan əvəzedilməz hüquq mənbəyidir. Bu eposda ictimai-siyasi və hüquqi məsələlər, feodal – vassal münasibətləri, ayrı- ayri xüsusi qrupların hüquqi vəziyyəti, ictimai və dövlət quruluşu, qanun və qanunçuluq və digər məsələlər öz əksini tapmışdır.	
X-XII əsrlərdə Azərbaycan əhalisinin etnik tərkibi kifayət qədər mürəkkəb idi. Buna görə də o dövrdə Azərbaycanda yaşayan xristian albanlar digər xristian tayfalar üçün yazılmış Mxitar Qoş qanunnamələri də hüquqi mənbə kimi özəl xüsusiyyətləri ilə diqqəti cəlb edir.
Öz dövrünün tələblərinə müvafiq yazılmış «Qanunnamə»yə heç bir sistem gözlənilmədən Şərqi Roma imperiyasının qanunları ilə yanaşı, Alban kilsəsinin qanunları, «Moisey qanunları», Aquen və Bərdə kilsə qanunları, hətta müsəlman qanunları daxil edilmişdir. «Qanunnamə»də bir çox zəruri məsələlər məhz islam hüquq normalarına tam uyğun və ya cüzi dəyişikliklə verilmişdir. «Qanunnamə»nin X bölməsində Mxitar Qoş istifadə etdiyi mənbələrin təsnifatını vermişdir:
1. Təbii qanunlar:
a) Oğurluq, quldurluq, adam öldürməyə qarşı olan qanunlar;
b) Xristian dininə etiqad edən xalqların qanunları
c) Xristianlıqla ziddiyyət təşkil etməyən Məhəmmməd qanunları
2. Yazılı mənbələr:
a) İsa Məsihin qanunlari
b) Müxtəlif qanun kitabları
c) Köhnə (Əhdi-ətiq) və yeni (əhdi — Cədid) çağırış kitablar.
Sonradan bu hüquq abidəsinə Mxitar Qoşun özünün yazmadığı bəzifəsillər əlavə edilmişdir. (4 s. 202).
	Yuxarıda verilən mənbələrdən də göründüyü kimi “Qanunnamə” yazılarkən o dövrdə Azərbaycanın əsas hüquq sistemi kimi çıxış edən və xristian dini normaları ilə ziddiyyət təşkil etməyən  müsəlman hüquq sisteminin normalarından, mənbələrindən də istifadə edilmişdir ki, bu da həmin “Qanunnamə” ni həmin dövrdə özündə əks etdirdiyi məsələlər baxımından , habelə Azərbaycanda o dövr üçün mövcud olan bütün səmavi dinlərin qanunlarının vəhdət təşkil etməsi baxımından, onların hüquq sistemlərinin müəyyən özünəməxsus cəhətlərini götürməsi baxımından dəyərli mənbədir.
	Bu xüsusiyyətləri ilə yanaşı həmin Qanunnamə  bu dövrlərdə Azərbaycanda xristianlığın yayılmasının da qayğısına qalmışdır. O xristian dininin və kilsənin cəmiyyətdə mövqeyinin möhkəmləndirilməsi, kilsə xadimlərinin səlahiyyətlərinin genişləndirilməsi baxımından da tərtib edilmişdir. Buna görə də Qanunnamə xristianlara digər dinlərin nümayəndələri ilə müqayisədə daha geniş və üstün hüquqlar verirdi. Pedofiliya, zoofiliya cinayətlərinə görə qeyri-xristianlara cinsiyyət üzvünün kəsilməsi cəzası verildiyi halda , xristianlar cərimə ödəməklə kifayətlənirdilər. “Qanunnamə” ciddi dini təəssübkeşlik göstərir, başqa dindən olanlarla münasibətsə xristianlara üstün hüquqlar verir , xristianların başqa dinə keçməsi, assimilyasiyanın qarşısını almaq üçün bütün imkanlardan isitifadə edərək digər din nümayəndələrinin xristanlığa keçməsinə şərait yaradırdı.( 18 s. 395-396).
	Qanunda eyni zamanda kilsə məhkəmələrinin təşkil olunmasının, ədalət mühakiməsinin aparılmasının qaydaları da müəyyən edilmişdir. Həmin dövrdə  xristianlarda məhkəmə səlahiyyəti kilsəyə,  kilsə xadimlərinə məxsus olmuşdur ki,  bu səlahiyyətlər Qanunnamənin birinci hissəsində yazılan normalara əsasən müəyyən edilmişdir. Bu qanunlar da ilk növbədə kilsənin mənafelərinə xidmət etmişdir və kilsə xadimlərinin kilsənin əmlakı üzərində sərəncamverici hüququ təsbit edilmiş, bu əmlakı talayanlara isə ciddi cəzalar müəyyən edilmişdir. Əhali arasında yaranmış digər bütün mübahisəli məsələlər ,eyni zamanda, cinayət, mülki hüquq, vərəsəlik, ailə nikah münasibətlərini tənzimləyən məsələlər də Qanunnamədə əks olunmuş normalara əsasən kilsə xadimləri tərəfindən həll olunmuşdur.
	Qanunnamədə əxlaq, mənəviyyat, ailə nikah məsələlərinə də kifayət qədər geniş  yer verilmişdir.Burada diqqət xüsusilə evlənmə zamanı qohumluq əlaqələrinin gözlənilməsinə verilir, dördüncü dərəcəyədək  qohumlar arasında evlənməyə icazə verilmirdi. Müəyyən edilmiş qaydalardan kənar nikaha yol vermiş kilsə xadimləri öz rütbələrindən məhrum edilirdi. Həddi- büluğa çatmamış uşaqlarını evləndirən valideynlər isə cəzalandırılırdılar. Əxlaqsızlıq, ərli qadınla yaxın əlaqədə olma, bakirə qızı zorlama kimi cinayətlər üçün də ağır cəzalar nəzərdə tutulurdu. Bu  sənəddə ər ilə arvad arasında olan münasibətlərin demək olar ki, bütün cəhətlərinə toxunulmuşdur. Ailəni cəmiyyətin özəyi kimi qəbul edən kilsə ailə-nikah münasibətlərini də öz təsir dairəsində saxlamışdır və xristianların digər dinlərin nümayəndələri ilə ailə qurmağı qadağan edirdi. Ailə nikah münasibətlərinin müsəlman hüququ ilə oxşar cəhətlərindən biri də odur ki, ailə münasibətlərində kişinin qadından üstün olması təsbit edilirdi və kişinin qadından yaşca böyük olması da Qanunnamədə təqdir edilirdi.
	Digər bölmələrdə isə cinayət hüququ normalarının da şərhinə geniş yer verilmişdir. Adam öldürməyə görə cəza müəyyən edilərkən qəsdən və qəsdən olmadan törədilən cinayətlər formalandırılırdı . Qeyd edilməlidir ki, ən ağır cinayət hesab edilən adam öldürmədə qəsd, ehtiyatsızlıq, affekt vəziyyəti yalnız qətlin üsulları kimi təqdim edilirdi. Bununla belə, özünü müdafiə etmək zərurəti qarşısında qalmış şəxs adam öldürmək üçün məsuliyyətə cəlb edilmirdi. Adam öldürmək üçün məsuliyyət 12 yaşdan başlayırdı. Azyaşlılar qanbahasının üçdə biri qədər cərimə olunurdular. 10-11 yaşlılar isə qan bahasının yarısını verirdilər. «Qanunnamə»də intihar məsələsinə də münasibət bildirilir, bunun qəsdən və ya ağılsızlıq səbəbilə törədilməsi formaları fərqləndirilirdi. Qəsdən özünü öldürmüş adam üçün dini mərasim (liturgiya) keçirilmirdi.
	Dövlət və din əleyhinə olan cinayətlər də “Qanunnamə” də öz əksini tapmışdır. Qanunnaməyə əsasən hökmdarlara, senyora qarşı cinayət törədənləri ölümlə cəzalandırırdılar. Onların təhqir olunması üçün də ağır cəzalar müəyyən edilmişdir ki, bu da Müsəlman hüququnun dünyəvi hüquq normaları ilə oxşarlığıdır. Lakin bu qanunnamədə müsəlman hüququndan fərqli olaraq din xadimlərinin dünyəvi hökmdarlar üzərində nüfuzu daha güclü idi, belə ki hökmdarlar və ya knyazlar kilsə xadimlərini təhqir etdikdə, aşağıladıqda  öz rütbələrindən məhrum ola və hətta cəzalaşdırıla da bilərdilər.
Qanunun ikinci hissəsi isə dünyəvi qanunların şərhinə həsr edilmişdir. Burada da diqqət ilk növbədə məhkəmə prosesinə yönəldilmişdir. Mxitar Qoş dünyəvi məhkəməni qəbul etsə də dini məhkəməyə üstünlük verir və digər normalarda olduğu kimi burada da kilsə xadimlərinin hüquq və səlahiyyətlərinə geniş yer vermişdir. 
Dünyəvi məhkəmələri hökmdar və knyazlar həyata keçirirdilər. Lakin knyazlar hökmdarın razılığı olmadan ölüm hökmü çıxara bilməzdi. Məhkəmənin tərkibi hakim və katibdən ibarət olmalı idi. Məhkəmə prosesində şahid ifadələrinə xüsusi diqqət verilirdi. Şahidlər 25 yaşa çatmış, kişi cinsindən olan xristianlar ola bilərdi. Digər dinlərin nümayəndələrinin şahidliyi qəbul edilmirdi. Kişinin qadından üstünlüyü baxımından iki qadının şahidliyi bir kişinin sahidliyinə bərabər tutulurdu. Bu normaların da yaradılma və tətbiq olunma əsaslarında müsəlman hüquq sisteminə əsaslanmaları aydın sezilir.
Dünyəvi qanunlar arasında kəndlilərin hüquqi vəziyyətini tənzimləyən maddələr də vardır. Kəndlilər azad və təhkimli statusuna bölünürdülər. Feodal cəmiyyətində kəndlilər ən hüquqsuz təbəqə olsalar da, «Qanunnamə»də onların hüquqlarını müəyyən qədər qoruyan maddələrə də təsadüf edilir. Belə ki, torpaq sahibi asılı kəndlini həddindən artıq işlətməklə sağlamlığına zərər vururdusa, məhkəməyə cəlb olunmalı idi. Sahibkarlar kəndlisinin ölümü üçün məsuliyyət daşıyırdı. 
«Qanunnamə»də mülkiyyət hüququ məsələlərinə də toxunulur. İri feodalların təbii sərvətlər, torpaqlarından tapılan xəzinələr üzərində hüququ təsbit olunurdu. Feodalın mülkündə tapılan və ya mövcud olan hər bir şey, o cümlədən bütün təbii sərvətlər onun mülkiyyəti hesab edilirdi. Tapılan xəzinə qədim olduqda onda bir hissəsi onu tapana verilə bilərdi. Torpaq sahələri arasında sərhədlər müəyyən edilirdi ki, bu sərhədlərin pozulması da qanunla cəzalandırılırdı.
«Qanunnamə»də öhdəlik hüququ məsələlərinə də yer ayrılmışdır. «Qanunnamə»də öhdəlik hüququnun alqı-satqı, icarə, girov, mübadilə, müqavilə növləri müəyyən edilir. Alqı-satqı müqavilələri kilsədə təsdiq olunmalı idi. Qeyd edilməlidir ki, bu müqavilə növünün bağlanması zamanı satandan əlavə onun varislərinin də razılığı olmalı idi. Əks təqdirdə müqavilə etibarsız sayılırdı. Satılan ərzaq məhsulları, sənətkarlıq məmulatları keyfiyyətli olmalı, satıcı onların qüsurlu olmaması barədə and içməli idi. Ustalar vurduqları zərər üçün sifarişçi qarşısında məsuliyyət daşıyırdı. «Qanunnamə»də ticarət qaydaları da müəyyən edilirdi. Saxta pul kəsənlərin əlləri kəsilməli idi. Alqı-satqı zamanı girovdan da geniş istifadə edilirdi. (12 s 153).
 Buradan da göründüyü kimi mülki cinayətlərin cəzalandırılması və mülki hüququn, öhdəlik hüququnun əsas prinsiplərinin müəyyən olunması məsələsində də müsəlman hüquq normalarından geniş istifadə edilmişdir.
Mxitar Qoşun tərtib etdiyi «Qanunnamə»nin ətraflı tədqiqindən məlum olur ki, burada istər əvvəlki dövrlərin xristian, istərsə də yəhudi və müsəlman qanunlarından geniş şəkildə istifadə olunmuşdur. Buna görə qanunnaməni həm də dövrün qanunlarının külliyyatı da adlandırmaq olar. Burada qanunlar tərtib edilərkən müəyyən bir sistemə riayət edilməməsinə və bir çox müxtəlif mənbələrə əsaslanilmasına baxmayaraq, bu hüquq mənbəsini öz dövrü üçün mütərəqqi bir hadisə hesab etmək olar. Bir çox qanunları ilə humanizm prinsiplərini əks etdirsə də, digər dinlərin nümayəndələrinə münasibətdə ayrıseçkiliyin müəyyən edilməsi və açıq aşkar onlara qarşı hüquqi münasibətdə ədalətsizliyə yol verilməsi bu qanunvericiliyi o dövr üçün Azərbaycanda əsas hüquq sistemi olan müsəlman hüquq sistemindən xeyli geridə qoyur. Bir çox humanizm prinsiplərində də məhz müsəlman hüququnun təsiri hiss edilir ki, bu da Mxitar Qoşun islam fəqihləri ilə yaxından tanış olmasından irəli gəlirdi.


                                                 Nəticə   
Beləliklə, X-XII əsrlərdə Azərbaycanda hüquq sistemi mövzusunun və tədqiqat obyektinin yekunu olaraq aşağıdakı elmi-praktiki təkliflərimizi təqdim edirik:
1. Aparılan tədqiqatın nəticəsində müəyyən edilmişdir ki, X-XII əsrlərdə  Azərbaycanda  mövcud olmuş Rəvvadilər, Salarilər, Sacilər, Şirvanşahlar və Atabəylər dövlətində hüququn və qanunvericilik fəaliyyətinin əsasında müsəlman hüquq sistemi, xristian kilsəsinin kanonları və adət hüququ normaları dururdu. Göstərilən bu dövrdə isə Azərbaycanda hüququn əsası kimi bərqərar olmuş sistem müsəlman hüquq sistemi idi. Və Azərbaycan ərazisində, araşdırılan dövrdə mövcud olmuş dövlətlərin dövlət quruluşu, hüququ, həmçinin qanunvericilik fəaliyyəti yuxarıdakı misallardan da göründüyü kimi monoteist dinlərə əsaslanmışdır. Müsəlman hüquqşünasları qanuna istisnasız olaraq Allahın varlığına əsaslanan dünyagörüşü kontekstində yanaşırdılar. Bu isə monoteizmin fundamental əsasıdır. Allah insanlara öz məlumatçıları – mələkləri vasitəsilə müraciət edirdi ki, bununda əsasında formalaşan Quran və digər səmavi kitablar hüququn , qanunvericiliyin əsasını formalaşdırırdı.Bu dövrdə Azərbaycanda dinlə hüquq üzvi surətdə vəhdətdə olmuş, birbirlərini tamamlamış və bununla yanaşı hüququn dünyəvi istiqaməti də müstəqil şəkildə formalaşmışdır.
2. Cəmiyyətin həyatının müsəlman hüquq normaları ilə tənzimlənməsi, bu normaların yaranması müsəlman şəriət alimlərinin, ilk növbədə isə fiqh elmi ilə məşğul olan alimlərin – müctəhidlərin üzərinə düşürdü. Və Azərbaycan xüsusilə də X-XII əsrlərdə müstəqil hüquq sisteminin yaranması və təkmilləşməsi baxımından böyük inkişaf yolu keçmiş, bu dövrdə yaşamış alimlərimiz tərəfindən birçox əsər yazılaraq həmin dövrün hüquq sisteminin inkişafına və hüquq mənbələrinin genişlənməsinə böyük töhfələr vermişdir. Və bütün bu proseslər də Azərbaycan ərazisində mövcud olan dövlətlərə öz təsirini göstərmiş və islam din alimlərinin hökmdarlar , dövlət quruluşu üzərində böyük təsirləri olduğundan onların dövlət idarəçiliyinin təşkil olunmasında da böyük rol oynamışdır.
3. Bütün bunlarla yanaşı müəyyən dövrlərdə dini qanunlarla dünyəvi qanunlar arasında, hökmdarlarla islam dini alimləri arasında bəzi mübahisəli məsələlər yaransa da ümumi götürdükdə bu qanunlar hər zaman bir-biriləri ilə qarşılıqlı əlaqədə olmuş və bir-birini tamamlamışdır. Lakin bununla yanaşı dini qanunlar yenə də dünyəvi qanunlarla müqayisədə üstünlük təşkil etmiş, mübahisəli məsələlərdə dini qanunların tətbiq edilməsi üstünlük təşkil etmişdir. Eyni zamanda dünyəvi hökmdarlar tərəfindən verilən qanunlar və normalar həmin hökmdarın və yaxud sülalənin hakimiyyəti dövründə qüvvədə qalmış və vahid hüquq sistemi kimi formalaşa bilməmişdir. Dini qanunvericilik, qanunlar isə özlərinin mütləq və dəyişməz xarakterlərini saxlayaraq Rusların Azərbaycanı işğal etdiyi XVIII əsrə kimi Azərbaycanda hüququn əsasını təşkil etmişdir.Bununla bərabər qanunvericilik sahəsində müstəqilliyə can atan dövlət başçıları da daim dini başçıların təsirini zəiflətməyə və öz qanunlarını tətbiq etməyə çalışmışlar.
4. Bu dövrdə müsəlman hüququnun mənbələri ərəb işğalından başlayan dövrlə müqayisədə ciddi dəyişikliyə uğramamışdı və müsəlman hüququnun mənbələrini yenə də Quran , Sünnə, qiyas və icma təşkil etmiş və qanunvericilik əsasən bu mənbələrə əsaslanmışdır. Müsəlman hüququnun hakim olduğu dövrdə Quran Allah tərəfindən nazil olunduğuna görə qanunverici Allah hesab edilmiş, peyğəmbərlər və din alimləri isə Allahın qanunlarının yer üzündəki təmsilçiləri və onları izah edən şəxslər hesab edilmişdir.
Bununla yanaşı hüququn mənbələri bu dövrdə inkişaf edərək özünə məxsus cəhətlər qazanmış, din alimləri Quranla yaranmış müsəlman hüququnu Sünnəylə, eyni zamanda icma və qiyasla da təkmilləşdirmişdir. Bu dövrdə Sünnələrin toplanması və vahidləşdirilməsi prosesi aparılmış , eyni zamanda din alimləri tərəfindən sünnələrin diqqətlə təhlili aparılmış, onların siyahısı genişləndirilmiş və hədislərin  səhih olanları müəyyənləşdirilərək digərlərindən ayrılmışdır. Və Fiqh alimlərinin yazdığı əsərlərlə də hüquq sistemi yeni istiqamətlər qazanmış, daha da təkmilləşdirilmiş və həmin alimlər hüquq mənbələrinin yeni nəzəri müddəalarını tətbiq istiqamətlərini işləyib hazırlamışlar.
Ümumiyyətlə götürdükdə isə X-XII əsrlərdə dövlət , hüquq və qanunvericilik özünəməxsus inkişaf yolu keçmişdir. Bu dövrün hüquqi xarakteristikası həmin dövrdəki mövcud hüquq sistemlərinin tədqiqi yolu ilə verilə bilər ki, təqdim olunan buraxılış işində də məhz buna cəhd göstərilmişdir. Həmi dövrdə hüquq sisteminin inkişaf xüsusiyyətləri,  müctəhidlərin yeni əsərlər yazması , mövcud olan görkəmli fəqihlərin əsərlərini , hədisləri və digər mənbələri təfsir etməsi, eyni zamanda hökmdarların müstəqil dünyəvi qanunlar, fərmanlar verməsi ilə xarakterizə olunur.Eyni zamanda Mxitar Qoş tərəfindən yazılan qanunvericilikdə özündən əvvəl gələn birçox xristian kanon hüquq mənbələrini toplayaraq Azərbaycanda xristian hüquq sisteminin formalaşması və daha da genişlənməsi baxımından mühüm rol oynamışdır. Və  bu dövrün hüquq sisteminin inkişafı dini qanunvericiliklə dünyəvi qanunvericiliyin qarşılıqlı təsiri, əlaqəsi, nisbəti baxımından öyrənilmişdir.

